
Sarvasiddhantasangraha

સર્વસિદ્ધાન્તસઙ્ગ્રહઃ

અનુક્રમણિકા

૩. આર્હતપક્ષપ્રકરણં
૪.૧ બૌદ્ધપક્ષે માધ્યમિકમતં
૪.૨ બૌદ્ધપક્ષે યોગાચારમતં
૪.૩ બૌદ્ધપક્ષે સૌત્રાન્તિકમતં
૪.૪ બૌદ્ધપક્ષે વૈભાષિકમતં
૫. વૈશેષિકપક્ષઃ
૬. નૈયાયિકપક્ષઃ
૭. પ્રભાકરપક્ષઃ
૮. ભટ્ટાચાર્યપક્ષઃ
૯. સાઙ્ખ્યપક્ષઃ
૧૦. પતઞ્જલિપક્ષઃ
૧૧. ભારતપક્ષઃ અથવા વેદવ્યાસપક્ષઃ
૧૨. વેદાન્તપક્ષઃ

૧. ઉપોદ્ઘાતપ્રકરણમ્
વાદિભિર્દર્શનૈઃ સર્વૈર્દૃશ્યતે યત્ ત્વનેકધા ।
વેદાન્તવેદ્યં બ્રહ્મેદમેકરૂપમુપાસ્મહે ॥ ૧॥
અઙ્ગોપાઙ્ગોપવેદાઃ   સ્યુર્વેદસ્યૈવોપકારકાઃ ।
ધર્માર્થકામમોક્ષાણામાશ્રયાઃ સ્યુશ્ચતુર્દશ ॥ ૨॥
વેદાઙ્ગાનિ  ષડેતાનિ શિક્ષા વ્યાકરણં તથા ।
નિરુક્તં જ્યોતિષં કલ્પશ્છન્દોવિચિતિરિત્યપિ ॥ ૩॥

મીમાંસા ન્યાયશાસ્ત્રં ચ પુરાણં સ્મૃતિરિત્યપિ ।
ચત્વાર્યેતાન્યુપાઙ્ગાનિ  બહિરઙ્ગાનિ  તાનિ વૈ ॥ ૪॥
આયુર્વેદોઽર્થવેદશ્ચ ધનુર્વેદસ્તથૈવ ચ ।
ગાન્ધર્વવેદશ્ચેત્યેવમુપવેદાશ્ચતુર્વિધાઃ   ॥ ૫॥
શિક્ષા શિક્ષયતિ વ્યક્તં વેદોચ્ચારણલક્ષણમ્ ।
વક્તિ વ્યાકરણં તસ્ય સંહિતાપદલક્ષણમ્ ॥ ૬॥
વક્તિ તસ્ય નિરુક્તં તુ પદનિર્વચનં સ્ફુટમ્ ।
જ્યોતિઃશાસ્ત્રં વદત્યત્ર કાલં વૈદિકકર્મણામ્ ॥ ૭॥
ક્રમં કર્મપ્રયોગાણાં કલ્પસૂત્રં પ્રભાષતે ।
માત્રાક્ષરાણાં સઙ્ખ્યોક્તા છન્દોવિચિતિભિસ્તથા ॥ ૮॥
મીમાંસા સર્વવેદાર્થપ્રવિચારપરાયણા ।
ન્યાયશાસ્ત્રં પ્રમાણાદિસર્વલક્ષણતત્પરમ્ ॥ ૯॥
પુરાણં નષ્ટશાખસ્ય વેદાર્થસ્યોપબૃંહણમ્ ।
કથારૂપેણ મહતાં પુરુષાર્થપ્રવર્તકમ્ ॥ ૧૦॥
વર્ણાશ્રમાનુરૂપેણ ધર્માધર્મવિભાગતઃ ।
ધર્મશાસ્ત્રમનુષ્ઠેયધર્માણાં તુ નિયામકમ્ ॥ ૧૧॥
હેતુલિઙ્ગૌષધસ્કન્ધૈરાયુરારોગ્યદર્શકઃ  ।
આયુર્વેદો હ્યનુષ્ઠેયઃ સર્વેષાં તેન બોધ્યતે ॥ ૧૨॥
અર્થવેદોન્નપાનાદિપ્રદાનસુખતત્પરઃ ।
દક્ષિણાજ્યપુરોડાશચરુસમ્પાદનાદિભિઃ ॥ ૧૩॥
તત્પાલનાચ્ ચતુર્વર્ગપુરુષાર્થપ્રસાધકઃ ।
ધનુર્વેદો ભવત્યત્ર પરિપન્થિનિરાસકઃ ॥ ૧૪॥
સપ્તસ્વરપ્રયોગો હિ સામગાન્ધર્વવેદયોઃ ।
સમેતો લૌકિકો યોગો વૈદિકસ્યોપકારકઃ ॥ ૧૫॥
અઙ્ગોપાઙ્ગોપવેદાનાં   એવં વેદૈકશેષતા ।
ચતુર્દશસુ વિદ્યાસુ મીમાંસૈવ ગરીયસી ॥ ૧૬॥
વિંશત્યધ્યાયયુક્તા   સા પ્રતિપાદ્યાર્થતો દ્વિધા ।

કર્માર્થા પૂર્વમીમાંસા દ્વાદશાધ્યાયવિસ્તૃતા ॥ ૧૭॥
અસ્યાં સૂત્રં જૈમિનીયં શાવરં ભાષ્યમસ્ય તુ ।
મીમાંસાવાર્તિકં   ભાટ્ટં ભટ્ટાચાર્યકૃતં હિ તત્ ॥ ૧૮॥
તચ્છિષ્યોપ્યલ્પભેદેન શવરસ્ય મતાન્તરમ્ ।
પ્રભાકરગુરુશ્ચક્રે તદ્ધિ પ્રાભાકરં મતમ્ ॥ ૧૯॥
ભવત્યુત્તરમીમાંસા ત્વષ્ટાધ્યાયી દ્વિધા ચ સા ।
દેવતાજ્ઞાનકાણ્ડાભ્યાં વ્યાસસૂત્રં દ્વયોઃ સમમ્ ॥ ૨૦॥
પૂર્વાધ્યાયચતુષ્કેણ મન્ત્રવાચ્યા ચ દેવતા ।
સઙ્કર્ષણોદિતા તદ્ધિ દેવતાકાઙ્ક્ષમુચ્યતે ॥ ૨૧॥
ભાષ્યં ચતુર્ભિરધ્યાયૈર્ભગવત્પાદનિર્મિતમ્     ।
ચક્રે વિવરણં તસ્ય તદ્વેદાન્તં પ્રચક્ષતે ॥ ૨૨॥
અક્ષપાદઃ કણાદશ્ચ કપિલો જૈમિનિસ્તથા ।
વ્યાસઃ પતઞ્જલિશ્ચૈતે વૈદિકાઃ સૂત્રકારકાઃ ॥ ૨૩॥
બૃહસ્પત્યાર્હતૌ બુદ્ધો વેદમાર્ગવિરોધિનઃ ।
એતેષ્વ્ અધિકૃતાન્ વક્ષ્યે સર્વે શાસ્ત્રપ્રવર્તકાઃ ॥ ૨૪॥
વેદાપ્રામાણ્યસિદ્ધાન્તા બૌદ્ધલોકાયતાર્હતાઃ ।
યુક્ત્યા નિરસનીયાસ્તે વેદપ્રામાણ્યવાદિભિઃ ॥ ૨૫॥
ઇતિ સર્વદર્શનસિદ્ધાન્તસઙ્ગ્રહે  પ્રથમુપોદ્ઘાતપ્રકરણમ્ ।

૨. લોકાયતિકપક્ષપ્રકરણં
લોકાયતિકપક્ષે તુ તત્ત્વં ભૂતચતુષ્ટયમ્ ।
પૃથિવ્યાપસ્તથા તેજો વાયુરિત્યેવ નાપરમ્ ॥ ૧॥
પ્રત્યક્ષગમ્યં એવાસ્તિ નાસ્ત્યદૃષ્ટમદૃષ્ટતઃ ।
અદૃષ્ટવાદિભિશ્ચાપિ નાદૃષ્ટં દૃષ્ટમુચ્યતે ॥ ૨॥
ક્વાપિ દૃષ્ટમદૃષ્ટં ચેદદૃષ્ટં બ્રુવતે કથમ્ ।
નિત્યાદૃષ્ટં ક્ મત્સ્યાત્ શશશ‍ૃઙ્ગાદિભિઃ  સમમ્ ॥ ૩॥
ન કલ્પ્યો સુખદુઃખાભ્યાં ધર્માધર્મૌ પરૈરિહ ।
સ્વભાવેન સુખી દુઃખી જનોન્યત્રૈવ કારણમ્ ॥ ૪॥

શિખિનશ્ચિત્રયેત્ કો વા કોકિલાન્ કઃ પ્રકૂજયેત્ ।
સ્વભાવવ્યતિરેકેણ વિદ્યતે નાત્ર કારણમ્ ॥ ૫॥
સ્થૂલોઽહં તરુણો વૃદ્ધો યુવેત્યાદિવિશેષણૈઃ ।
વિશિષ્ટો દેહ એવાત્મા ન તતોઽન્યો વિલક્ષણઃ ॥ ૬॥
જડભૂતવિકારેષુ ચૈતન્યં યત્ તુ દૃશ્યતે ।
તામ્બૂલપૂગચૂર્ણાનાં યોગાદ્રાગ ઇવોત્થિતમ્ ॥ ૭॥
ઇહલોકાત્ પરો નાન્યઃ સ્વર્ગોઽસ્તિ નરકો ન વા ।
શિવલોકાદયો મૂઢૈઃ કલ્પ્યન્તેઽન્યૈઃ પ્રતારકૈઃ ॥ ૮॥
સ્વર્ગાનુભૂતિર્મૃષ્ટાષ્ટિર્દ્વ્યષ્ટવર્ષવધૂગમઃ ।
સૂક્ષ્મવસ્ત્રસુગન્ધસ્રક્-ચન્દનાદિનિષેવણમ્ ॥ ૯॥
નરકાનુભવો વૈરિશસ્ત્રવ્યાધ્યાદ્યુપદ્રવઃ ।
મોક્ષસ્તુ મરણં તચ્ચ પ્રાણવાયુનિવર્તનમ્ ॥ ૧૦॥
અતસ્તદર્થં નાયાસં કર્તુમર્હતિ પણ્ડિતઃ ।
તપોભિરુપવાસાદ્યૈર્મૂઢ એવ પ્રશુષ્યતિ ॥ ૧૧॥
પાતિવ્રત્યાદિસઙ્કેતો બુદ્ધિમદ્દુર્બલૈઃ  કૃતઃ ।
સુવર્ણભૂમિદાનાદિ મૃષ્ટામન્ત્રણભોજનમ્ ।
ક્ષુત્ક્ષામકુક્ષિભિર્લોકૈર્દરિદ્રૈરુપકલ્પિતમ્ ॥ ૧૨॥
દેવાલયપ્રયાસત્રકૂપારામાદિકર્મણામ્ ।
પ્રશંસા કુર્વતે નિત્યં પાન્થા એવ ન ચાપરે ॥ ૧૩॥
અગ્નિહોત્રં ત્રયો વેદાસ્ત્રિદણ્ડં ભસ્મગુણ્ઠનમ્ ।
બુદ્ધિપૌરુષહીનાનાં જીવિકેતિ બૃહસ્પતિઃ ॥ ૧૪॥
કૃષિગોરક્ષવાણિજ્યદણ્ડનીત્યાદિભિર્બુધઃ  ।
દૃષ્ટૈરેવ સદોપાયૈર્ભોગાનનુભવેદ્ભુવિ ॥ ૧૫॥
ઇતિ સર્વદર્શનસિદ્ધાન્તસઙ્ગ્રહે  લોકાયતિકપક્ષો નામ દ્વિતીયં પ્રકરણમ્ ।

૩. આર્હતપક્ષપ્રકરણં
લોકાયતિકપક્ષોઽયમાક્ષેપ્યઃ સર્વવાદિનામ્ ।
સ્વપક્ષેણ ક્ષિપત્યેષ તત્પક્ષં ક્ષપણોઽધુના ॥ ૧॥
અગ્નેરૌષ્ણ્યમપાં શૈત્યં કોકિલે મધુરઃ સ્વરઃ ।
ઇત્યાદ્યેકપ્રકારઃ સ્યાત્ સ્વભાવો નાપરઃ ક્વચિત્ ॥ ૨॥
કાદાચિત્કં સુખં દુઃખં સ્વભાવો નાત્મનો મતઃ ।
ધર્માધર્માવતસ્તાભ્યામદૃષ્ટાવિતિ નિશ્ચિતૌ ॥ ૩॥
અદૃષ્ટસ્યાત્ર દૃષ્ટત્વં નાદૃષ્ટત્વં ભવેદિતિ ।
ત્વયોક્તદોષો ન સ્યાન્મે તત્ સિધ્યત્યાગમાદ્યતઃ ॥ ૪॥
અદૃષ્ટમગ્નિમાદાતું ધૂમં દૃષ્ટ્વોપધાવતા ।
ધૂમેનાગ્ન્યનુમાનં તુ ત્વયાપ્યઙ્ગીકૃતં  નનુ ॥ ૫॥
પ્રત્યક્ષેણાનુમાનેન પશ્યન્ત્યત્રાગમેન ચ ।
દૃષ્ટાદૃષ્ટં જનાઃ સ્પષ્ટમાહતાગમસંસ્થિતાઃ ॥ ૬॥
સિદ્ધા બદ્ધા નારકીયા ઇતિ સ્યુઃ પુરુષાસ્ત્રિધા ।
કેચિત્ પરમસિદ્ધાઃ સ્યુઃ કેચિન્ મન્ત્રૈર્મહૌષધૈઃ ॥ ૭॥
ગુરૂપદિષ્ટમાર્ગેણ જ્ઞાનકર્મસમુચ્ચયાત્ ।
મોક્ષો બન્ધાદ્વિરક્તસ્ય જાયતે ભુવિ કસ્યચિત્ ॥ ૮॥
અર્હતામખિલં જ્ઞાતું કર્માર્જિતકલેવરૈઃ   ।
આવૃતિર્બન્ધનં મુક્તિઃ નિરાવરણતાત્મનામ્ ॥ ૯॥
પુદ્ગલાપરસંજ્ઞૈસ્તુ ધર્માધર્માનુગામિભિઃ ।
પરમાણુભિરાબદ્ધાઃ સર્વદેહાઃ સહેન્દ્રિયૈઃ ॥ ૧૦॥
સ્વદેહમાના હ્યાત્માનો મોહાદ્દેહાભિમાનિનઃ ।
ક્રિમિકીટાદિહસ્ત્યન્તદેહપઞ્જરવર્તિનઃ   ॥ ૧૧॥
આત્માવરણદેહસ્ય વસ્ત્રાદ્યાવરણાન્તરમ્ ।
ન ત્વયં યદિ ગૃહ્ણાતિ તસ્યાપીત્યનવસ્થિતિઃ ॥ ૧૨॥
પ્રાણિજાતમહિંસન્તો   મનોવાક્કાયકર્મભિઃ ।
દિગમ્બરાશ્ચરન્ત્યેવ યોગિનો બ્રહ્મચારિણઃ ॥ ૧૩॥

મયૂરપિચ્છહસ્તાસ્તે કૃતવીરાસનાદિકાઃ ।
પાણિપાત્રેણ ભુઞ્જાના લૂનકેશાશ્ચ મૌનિનઃ ॥ ૧૪॥
મુનયો નિર્મલાઃ શુદ્ધાઃ પ્રણતાઘૌઘભેદિનઃ ।
પૂજાજપપરા નિત્યમાચાર્યાનુગતાસ્તદા ॥ ૧૫॥
નિરાવરણ એવૈષામીશ્વરોઽનન્તશક્તિમાન્ ।
તદીયમન્ત્રફલદો મોક્ષમાર્ગોઽપિ તત્કૃતઃ ।
સર્વૈર્વિશ્વસનીયઃ   સ્યાત્ સ સર્વજ્ઞો જગદ્ગુરુઃ ॥ ૧૬॥
ઇતિ સર્વદર્શનસિદ્ધાન્તસઙ્ગ્રહે  આર્હતપક્ષો નામ તૃતીયં પ્રકરણમ્ ।

૪.૧ બૌદ્ધપક્ષે માધ્યમિકમતં
બૌદ્ધાઃ ક્ષપણકાચાર્યપ્રણીતમપિ સામ્પ્રતમ્ ।
પક્ષં પ્રતિક્ષિપન્ત્યત્ર લોકાયિતમતં યથા ॥ ૧॥
ચતુર્ણાં મતભેદેન બૌદ્ધશાસ્ત્રં ચતુર્વિધમ્   ।
અધિકારાનુરૂપેણ તત્ર તત્ર પ્રવર્તકમ્ ॥ ૨॥
જ્ઞાનં એવ હિ સા બુદ્ધિર્ન ચાન્તઃકરણં મતમ્ ।
જાનાતિ બુધ્યતે ચેતિ પર્યાયત્વપ્રયોગતઃ ॥ ૩॥
ત્રયાણાં બૌદ્ધાનાં બુદ્ધિરસ્ત્યવિવાદતઃ ।
બૌદ્ધાર્થોઽસ્તિ દ્વયોરેવ વિવાદોઽન્યત્ર તદ્યથા ॥ ૪॥
પ્રત્યક્ષસિદ્ધં બાહ્યાર્થમસૌ વૈભાષિકોઽબ્રવીત્ ।
બુદ્ધ્યાકારાનુમેયોઽર્થો બાહ્યઃ સૌત્રાન્તિકોદિતઃ ॥ ૫॥
બુદ્ધિમાત્રં વદત્યત્ર યોગાચારો ન ચાપરમ્ ।
નાસ્તિ બુદ્ધિરપીત્યાહ વાદી માધ્યમિકઃ કિલ ॥ ૬॥
ન સન્ નાસન્ ન સદસન્ ન ચોભયાભ્યાં વિલક્ષણમ્ ।
ચતુષ્કોટિવિનિર્મુક્તં તત્ત્વં માધ્યમિકા વિદુઃ ॥ ૭॥
યદસત્કારણૈસ્તન્ ન જાયતે શશશ‍ૃઙ્ગવત્  ।
સતશ્ચોત્પત્તિરિષ્ટા ચેજ્જનિતં જનયેદયમ્ ॥ ૮॥
એકસ્ય સદસદ્ભાવો વસ્તુનો નોપપદ્યતે ।
એકસ્ય સદસદ્ભ્યોઽપિ વૈલક્ષણ્યં ન યુક્તિમત્ ।

ચતુષ્કોટિવિનિર્મુક્તં શૂન્યં તત્ત્વમિતિ સ્થિતમ્ ॥ ૯॥
જાતિર્જાતિમતી ભિન્ના ન વેત્યત્ર વિચાર્યતે ।
ભિન્ના ચેત્ સા ચ ગૃહ્યેત વ્યક્તિભ્યોઽઙ્ગુલવત્  પૃથક્ ॥ ૧૦॥
અવિચારિતસંસિદ્ધા વ્યક્તિઃ સા પારમાણુકી ।
સ્વરૂપં પરમાણૂનાં વાચ્યં વૈશેષિકાદિભિઃ ॥ ૧૧॥
ષટ્કેન યુગપદ્યોગાત્ પરમાણોઃ ષડંશતા ।
ષણ્ણાં સમાનદેશત્વાત્ પિણ્ડઃ સ્યાદણુમાત્રકઃ ॥ ૧૨॥
બ્રાહ્મણત્વાદિજાતિઃ કિં  વેદપાઠેન જન્યતે ।
સંસ્કારૈર્વા દ્વયેનાથ તત્ સર્વં નોપપદ્યતે ॥ ૧૩॥
વેદપાઠેન ચેત્ કશ્ચિત્ શૂદ્રો દેશાન્તરં ગતઃ ।
સમ્યક્ પઠિતવેદોઽપિ બ્રાહ્મણત્વમવાપ્નુયાત્ ॥ ૧૪॥
સર્વસંસ્કારયુક્તોઽત્ર વિપ્રો લોકે ન દૃશ્યતે ।
ચત્વારિંશત્   તુ સંસ્કારા વિપ્રસ્ય વિહિતા યતઃ ॥ ૧૫॥
એકસંસ્કારયુક્તશ્ચેદ્વિપ્રઃ સ્યાદખિલો જનઃ ।
જાતિવ્યક્ત્યાત્મકોઽર્થોઽત્ર નાસ્ત્યેવાતો નિરૂપ્યતે ॥ ૧૬॥
વિજ્ઞાનમપિ નાસ્ત્યત્ર જ્ઞેયાભાવે સમુત્થિતે ।
અતો માધ્યમિકો વક્તિ સર્વશૂન્યં વિચારિતમ્ ॥ ૧૭॥
ઇતિ બૌદ્ધપક્ષે માધ્યમિકમતમ્ ।

૪.૨ બૌદ્ધપક્ષે યોગાચારમતં
અત્ર માધ્યમિકેનોક્તં શૂન્યત્વં શૂન્યવાદિના ।
નિરાલમ્બનવાદી તુ યોગાચારો નિરસ્યતિ ॥ ૧॥
ત્વયોક્તસર્વશૂન્યત્વે પ્રમાણં શૂન્યં એવ તે ।
અતો વાદેઽધિકારસ્તે ન પરેણોપપદ્યતે ॥ ૨॥
સ્વપક્ષસ્થાપનં તદ્વત્ પરપક્ષસ્ય દૂષણમ્ ।
કથં કરોત્યત્ર ભવાન્ વિપરીતં વદેન્ ન કિમ્ ॥ ૩॥
અવિભાગો હિ બુદ્ધ્યાત્મા વિપર્યાસિતદર્શનૈઃ ।
ગ્રાહ્યગ્રાહકસંવિત્તિભેદવાન્ ઇવ લક્ષ્યતે ॥ ૪॥

માનમેયફલાદ્યુક્તં જ્ઞાનદૃષ્ટ્યનુસારતઃ ।
અધિકારિષુ જાતેષુ તત્ત્વમપ્યુપદેક્ષ્યતિ ॥ ૫॥
બુદ્ધિસ્વરૂપં એકં હિ વસ્ત્વસ્તિ પરમાર્થતઃ ।
પ્રતિમાનસ્ય નાનાત્વાન્ ન ચૈકત્વં વિહન્યતે ॥ ૬॥
પરિવ્રાટ્કામુકશુનાં એકસ્યાં પ્રમદાતનૌ ।
કુણપં કામિની ભક્ષ્યમિતિ તિસ્રો વિકલ્પના ॥ ૭॥
અથાપ્યેકૈવ સા બાલા બુદ્ધિતત્ત્વં તથૈવ નઃ ।
તદન્યદ્યત્ તુ જાત્યાદિ તન્નિરાક્રિયતાં ત્વયા ॥ ૮॥
ક્ષણિકા બુદ્ધિરેકા તુ ત્રિધા ભ્રાન્તૈર્વિકલ્પિતા   ।
સ્વયમ્પ્રકાશતત્ત્વજ્ઞૈર્મુમુક્ષુભિરુપાસ્યતે ॥ ૯॥
ઇતિ બૌદ્ધપક્ષે યોગાચારમતમ્ ।

૪.૩ બૌદ્ધપક્ષે સૌત્રાન્તિકમતં
વિજ્ઞાનમાત્રમત્રોક્તં યોગાચારેણ ધીમતા ।
જ્ઞાનં જ્ઞેયં વિના નાસ્તિ બાહ્યાર્થોઽપ્યસ્તિ તેન નઃ ॥ ૧॥
નીલપીતાદિભિશ્ચિત્રૈર્બુદ્ધ્યાકારૈરિહાન્તરૈઃ ।
સૌત્રાન્તિકમતે નિત્યં બાહ્યાર્થસ્ત્વનુમીયતે ॥ ૨॥
ક્ષીણાનિ ચક્ષુરાદીનિ રૂપાદિષ્વેવ પઞ્ચસુ ।
ન ષષ્ઠમિન્દ્રિયં તસ્ય ગ્રાહકં વિદ્યતે બહિઃ ॥ ૩॥
ષડંશત્વં ત્વયાપાદ્ય પરમાણોર્નિરાકૃતિઃ    ।
યુક્તસ્તેનાપિ બાહ્યાર્થો ન ચેદ્જ્ઞાનં ન સમ્ભવેત્ ॥ ૪॥
આકાશધાતુરસ્માભિઃ પરમાણુરિતીરિતઃ ।
સ ચ પ્રજ્ઞાપ્તિમાત્રં સ્યાન્ ન ચ વસ્ત્વન્તરં મતમ્ ॥ ૫॥
સર્વે પદાર્થાઃ ક્ષણિકા બુદ્ધ્યાકારવિજૃમ્ભિતા  ।
ઇદમિત્યેવ ભાવાસ્તેઽપ્યાકારાનુમિતાઃ સદા ॥ ૬॥
વિષયત્વવિરોધસ્તુ ક્ષણિકત્વેઽપિ નાસ્તિ નઃ ।
વિષયત્વં હિ હેતુત્વં જ્ઞાનાકારાર્પણક્ષમમ્ ॥ ૭॥

ઇતિ બૌદ્ધપક્ષે સૌત્રાન્તિકમતમ્ ।

૪.૪ બૌદ્ધપક્ષે વૈભાષિકમતં
સૌત્રાન્તિકમતાદલ્પભેદો વૈભાષ્કિકે મતે ।
પ્રત્યક્ષત્વં તુ બાહ્યસ્ય ક્વચિદેવાનુમેયતા ॥ ૧॥
પૂર્વાપરાનુભાવેન પુઞ્જીભૂતાઃ સહસ્રશઃ ।
પરમાણવ એવાત્ર બાહ્યાર્થઘનવત્ સ્થિતાઃ ॥ ૨॥
દૂરાદેવ વનં પશ્યન્ ગત્વા તસ્યાન્તિકં પુનઃ ।
ન વનં પશ્યતિ ક્વાપિ વલ્લીવૃક્ષાતિરેકતઃ ॥ ૩॥
મૃદો ઘટત્વમાયાન્તિ કપાલત્વં તુ તે ઘટાઃ ।
કપાલાનિ ચ ચૂર્ણત્વં તે પુનઃ પરમાણુતામ્ ॥ ૪॥
ચતુર્ણામપિ બૌદ્ધાનાં ઐક્યમધ્યાત્મનિર્ણયે ।
વ્યાવહારિકભેદેન વિવદન્તે પરસ્પરમ્ ॥ ૫॥
બુદ્ધિતત્ત્વે સ્થિતા બૌદ્ધા બુદ્ધિવૃત્તિર્દ્વિધા   મતા ।
જ્ઞાનાજ્ઞાનાત્મિકા ચેતિ તત્ર જ્ઞાનાત્મિકા નિજા ॥ ૬॥
મૂલાજ્ઞાનનિમિત્તાન્યા સ્કન્ધાયતનધાતુજા ।
પ્રપઞ્ચજાતમખિલં શરીરં ભુવનાત્મકમ્ ॥ ૭॥
પઞ્ચસ્કન્ધા ભવન્ત્યત્ર દ્વાદશાયતનાનિ ચ ।
સર્વેષામપિ બૌદ્ધાનાં તથાષ્ટાદશ ધાતવઃ ॥ ૮॥
જ્ઞાનસંસ્કારસંજ્ઞાનાં વેદનારૂપયોરપિ ।
સમૂહઃ સ્કન્ધશબ્દાર્થઃ તત્તત્સન્તતિવાચકઃ ॥ ૯॥
જ્ઞાનસન્તતિરેવાત્ર વિજ્ઞાનસ્કન્ધ ઉચ્યતે ।
સંસ્કારસ્કન્ધ ઇત્યુક્તો વાસનાનાં તુ સંહતિઃ ॥ ૧૦॥
સુખદુઃખાત્મિકા બુદ્ધિસ્તથાપેક્ષાત્મિકા ચ સા ।
વેદનાસ્કન્ધ ઇત્યુક્તઃ સંજ્ઞાસ્કન્ધસ્તુ નામ યત્ ॥ ૧૧॥
રૂપસ્કન્ધો ભવત્યત્ર મૂર્તિભૂતસ્ય   સંહતિઃ ।
રૂપસ્યોપચયઃ સ્તમ્ભકુમ્ભાદિરણુકલ્પિતઃ ॥ ૧૨॥
પૃથિવ્યાઃ સ્થૈર્યરૂપાદિ દ્રવત્વાદિ ભવેદપામ્ ।

sarvasiddhAntasangrahaH.pdf 9



સર્વસિદ્ધાન્તસઙ્ગ્રહઃ

ઉષ્ણત્વં તેજસો ધાતોર્વાયુધાતોસ્તુ શીતતા ॥ ૧૩॥
એષાં ચતુર્ણાં ધાતૂનાં વર્ણગન્ધરસૌજસામ્ ।
પિણ્ડાજ્ જાતાઃ પૃથિવ્યાદ્યાઃ પરમાણુચયા અમી ॥ ૧૪॥
શ્રોત્રં ત્વક્ ચક્ષુષી જિહ્વા ઘ્રાણં પ્રત્યયપઞ્ચકમ્ ।
વાક્પાદપાણિપાય્વાદિ જ્ઞેયં કારકપઞ્ચકમ્ ॥ ૧૫॥
સામુદાયિકચૈતન્યં બુદ્ધિઃ સ્યાત્ કરણં મનઃ ।
કલ્પિતં ભ્રાન્તદૃષ્ટ્યૈવ શરીરભુવનાત્મકમ્ ॥ ૧૬॥
બૌદ્ધશાસ્ત્રપ્રમેયં તુ પ્રમાણં દ્વિવિધં મતમ્ ।
કલ્પનાપોઢમભ્રાન્તં પ્રત્યક્ષં કલ્પના પુનઃ ॥ ૧૭॥
નામજાતિગુણદ્રવ્યક્રિયારૂપેણ પઞ્ચધા ।
લિઙ્ગદર્શનતો  જ્ઞાનં લિઙ્ગિન્યત્રાનુમાનતા  ॥ ૧૮॥
ચતુર્વિધં   યદજ્ઞાનં પ્રમાણાભ્યાં નિવર્તતે ।
નષ્ટે ચતુર્વિધેઽજ્ઞાને   મૂલાજ્ઞાનં નિવર્તતે ॥ ૧૯॥
મૂલાજ્ઞાનનિવૃત્તૌ ચ વિશુદ્ધજ્ઞાનસન્તતિઃ ।
શુદ્ધબુદ્ધ્યવિશેષો હિ મોક્ષો બુદ્ધમુનીરિતઃ ॥ ૨૦॥
ઉત્પત્તિસ્થિતિભઙ્ગદોષરહિતાં  સર્વાશયોન્મૂલિનીં

ગ્રાહોત્સર્ગવિયોગયોગજનિતાં નાભાવભાવાન્વિતામ્ ।
તામન્તદ્વયવર્જિતાં   નિરુપમામાકાશવન્ નિર્મલાં

પ્રજ્ઞાં પારમિતાં ધનસ્ય જનનીં  શ‍ૃણ્વન્તુ બુદ્ધ્યર્થિનઃ   ॥ ૨૧॥
અતિસ્તુતિપરૈરુક્તો યસ્તુ વૈશેષિકાદિભિઃ ।
ઈશ્વરો નેષ્યતેઽસ્માભિઃ સ નિરાક્રિયતેધુના ॥ ૨૨॥
હેયોપાદેયમર્થં ચ મોક્ષોપાયં ચ વેત્તિ યઃ ।
સ એવ નઃ પ્રમાણં સ્યાન્ ન સર્વજ્ઞસ્ત્વયેરિતઃ ॥ ૨૩॥
દૂરં પશ્યતુ વા મા વા તત્ત્વમિષ્ટં પ્રપશ્યતુ ।
પ્રમાણં દૂરદર્શી ચેદ્વયં ગૃધ્નાન્ ઉપાસ્મહે ॥ ૨૪॥
દેશે પિપીલિકાદીનાં સઙ્ખ્યાજ્ઞઃ કશ્ચિદસ્તિ કિમ્ ।
સર્વકર્તૃત્વમીશસ્ય કથિતં નોપપદ્યતે ॥ ૨૫॥
યદિ સ્યાત્ સર્વકર્તાસાવધર્મેઽપિ પ્રવર્તયેત્ ।

અયુક્તં કારયન્ લોકાન્ કથં યુક્તે પ્રવર્તયેત્ ॥ ૨૬॥
ઉપેક્ષૈવ ચ સાધૂનાં યુક્તાસાધૌ ક્રિયા ભવેત્ ।
ન ક્ષતક્ષારવિક્ષેપઃ સાધૂનાં સાધુચેષ્ટિતમ્ ॥ ૨૭॥
ઈશ્વરેણૈવ શાસ્ત્રાણિ સર્વાણ્યધિકૃતાનિ ચેત્ ।
કથં પ્રમાણં તદ્વાક્યં પૂર્વાપરપરાહતમ્ ॥ ૨૮॥
કારયેદ્ધર્મમાત્રં ચેદેકશાસ્ત્રપ્રવર્તકઃ ।
કથં પ્રાદેશિકસ્યાસ્ય સર્વકર્તૃત્વમુચ્યતે ॥ ૨૯॥
ઈશઃ પ્રયોજનાકાઙ્ક્ષી જગત્ સૃજતિ વા ન વા ।
કાઙ્ક્ષતે ચેદસમ્પૂર્ણો નો ચેન્ નૈવ પ્રવર્તતે ॥ ૩૦॥
પ્રવર્તતે કિમીશસ્તે ભ્રાન્તવન્ નિષ્પ્રયોજને ।
છાગાદીનાં પુરીષાદેર્વર્તુલીકરણેન કિમ્ ॥ ૩૧॥
ક્રીડાર્થેયં પ્રવૃત્તિશ્ચેત્ ક્રીડતે કિં  નુ બાલવત્ ।
અજસ્રં ક્રીડતસ્તસ્ય દુઃખં એવ ભવત્યલમ્ ॥ ૩૨॥
અજ્ઞો જન્તુરનીશોઽયમાત્મનઃ સુખદુઃખયોઃ ।
ઈશ્વરપ્રેરિતો ગચ્છેત્ સ્વર્ગં વા શ્વભ્રં એવ વા ॥ ૩૩॥
તપ્તલૌહાભિતાપાદ્યૈરીશેનાલ્પસુખેચ્છુના  ।
પ્રાણિનો નરકે કષ્ટે બત પ્રાણૈર્વિયોજિતા   ॥ ૩૪॥
વરપ્રદાને શક્તશ્ચેત્ બ્રહ્મહત્યાદિકારિણે ।
સ્વર્ગં દદ્યાત્ સ્વતન્ત્રઃ સ્યાન્ નરકં સોમયાજિને ॥ ૩૫॥
કર્માનુગુણદાતા ચેદીશઃ સ્યાદખિલો જનઃ ।
દાને સ્વાન્તન્ત્ર્યહીનઃ સન્ સર્વેશઃ કથમુચ્યતે ॥ ૩૬॥
એવં નૈયાયિકાદ્યુક્તસર્વજ્ઞેશનિરાક્રિયા ।
હેયોપાદેયમાત્રજ્ઞો ગ્રાહ્યો બુદ્ધમુનિસ્તતઃ ॥ ૩૭॥
ચૈત્યં વન્દેત ચૈત્યાદ્યા ધર્મા બુદ્ધાગમોદિતાઃ ।
અનુષ્ઠેયા ન યાગાદ્યા વેદાદ્યાગમચોદિતાઃ ॥ ૩૮॥
ક્રિયાયાં દેવતાયાં ચ યોગે શૂન્યપદે ક્રમાત્ ।
વૈભાષિકાદયો બૌદ્ધાઃ સ્થિતાશ્ચત્વાર એવ તે ॥ ૩૯॥

ઇતિ બૌદ્ધપક્ષે વૈભાષિકમતમ્ ।
ઇતિ સર્વદર્શનસિદ્ધાન્તસઙ્ગ્રહે  બૌદ્ધપક્ષો નામ ચતુર્થં પ્રકરણમ્ ।

૫. વૈશેષિકપક્ષઃ
નાસ્તિકાન્ વેદબાહ્યાંસ્તુ બૌદ્ધલોકાયતાર્હતાન્ ।
નિરાકરોતિ વેદાર્થવાદી વૈશેષિકોઽધુના ॥ ૧॥
વેદમાર્ગપરિભ્રષ્ટા વિશિષ્ટાઃ પરદર્શને ।
બૌદ્ધાદયો વિશિષ્ટાસ્તે ન ભવન્તિ દ્વિજાઃ પુનઃ ॥ ૨॥
અતો બુદ્ધાદિભિર્નિત્યં  વેદબ્રાહ્મણનિન્દયા ।
આત્મવઞ્ચકતા કષ્ટા સર્વત્રાઘોષિતા ભુવિ ॥ ૩॥
પ્રમાણં એવ વેદાઃ સ્યુઃ સર્વેશ્વરકૃતત્વતઃ ।
સ એવ કર્મફલદો જીવાનાં પારિશેષ્યતઃ ॥ ૪॥
જીવા વા જીવકર્માણિ પ્રકૃતિઃ  પરમાણવઃ ।
નેશતે હ્યત્ર જીવાનાં તત્તત્કર્મફલાર્પણે ॥ ૫॥
જીવાઃ કર્મફલાવાપ્તૌ શક્તાશ્ચેત્ સ્વસુખે રતાઃ ।
અપ્રાર્થૈતાનિ દુઃખાનિ વારયન્તુ પ્રયત્નતઃ ॥ ૬॥
અશક્તાન્યત્ર કર્માણિ જીવાનાં સ્વફલાર્પણે ।
અચેતનત્વાદગતેઃ સ્વર્ગાદિફલભૂમિષુ ॥ ૭॥
નાચેતનત્વાત્ પ્રકૃતેઃ ફલદાતૃત્વસમ્ભવઃ ।
અચેતનાઃ ફલં દાતુમશક્તાઃ પરમાણવઃ ॥ ૮॥
કાલોઽપ્યચેતનસ્તેષાં ન હિ કર્મફલપ્રદઃ ।
અતોઽન્યઃ ફલદો લોકે ભવત્યેભ્યો વિલક્ષણઃ ॥ ૯॥
સ તુ પ્રાણિવિશેષાંશ્ચ દેશાનપિ તદાશ્રયાન્ ।
જાનન્ સર્વજ્ઞ એવેષ્ટો નાન્યે બૌદ્ધાદિસમ્મતાઃ ॥ ૧૦॥
અજાનન્ પ્રાણિનો લોકે હેયોપાદેયમાત્રવિત્ ।
પ્રાદેશિકો ન સર્વજ્ઞો નાસ્મદાદિવિલક્ષણઃ ॥ ૧૧॥
વેદૈકદેશં દૃષ્ટ્વા તુ કારીરીવૃષ્ટિબોધકમ્ ।
અદૃષ્ટયોશ્ચ વિશ્વાસઃ કાર્યઃ સ્વર્ગાપવર્ગયોઃ ॥ ૧૨॥

કારીરીષ્ટ્યુક્તવૃષ્ટિશ્ચ દ્રષ્ટવ્યાદૃષ્ટનિર્ણયે ।
જ્યોતિઃશાસ્ત્રોક્તકાલસ્ય ગ્રહણં તન્નિદર્શનમ્ ॥ ૧૩॥
દૃષ્ટૈકદેશપ્રામાણ્યં યત્ તૂક્તં સૌગતાદિભિઃ ।
તચ્ચ વેદાદપહૃતં સર્વલોકપ્રતારકૈઃ ॥ ૧૪॥
મન્ત્રવ્યાકરણં દૃષ્ટ્વા મન્ત્રા વિરચિતાઃ પુનઃ ।
લિપિસમ્મિશ્રજાતાસ્તે સિદ્ધમન્ત્રાસ્તથા કૃતાઃ ॥ ૧૫॥
બૌદ્ધાગમેભ્યો દૃષ્ટાર્થા ન હૃતા વૈદિકૈઃ  ક્વચિત્ ।
વેદસ્યૈવ ષડઙ્ગાનિ  યતઃ શિક્ષાદિકાનિ વૈ ॥ ૧૬॥
નાન્યાગમાઙ્ગતા  તેષાં ન ક્વાપ્યુક્તા પરૈરપિ ।
અતો વેદબલીયસ્ત્વં નાસ્તિકાગમસઞ્ચયાત્ ॥ ૧૭॥
ષટ્પદાર્થપરિજ્ઞાનાન્ મોક્ષં વૈશેષિકા વિદુઃ ।
તદન્તર્ગત એવેશો જીવાઃ સર્વમિદં જગત્ ॥ ૧૮॥
દ્રવ્યં ગુણસ્તથા કર્મ સામાન્યં યત્ પરાપરમ્ ।
વિશેષઃ સમવાયશ્ચ ષટ્પદાર્થા ઇહેરિતાઃ ॥ ૧૯॥
પૃથિવ્યાપસ્તથા તેજો વાયુરાકાશં એવ ચ ।
દિક્કાલાત્મમનાંસીતિ નવ દ્રવ્યાણિ તન્મતે ॥ ૨૦॥
પૃથિવી ગન્ધવત્યાપઃ સરસાસ્તેજસઃ પ્રભા ।
અનુષ્ણાશીતસંસ્પર્શો વાયુઃ શબ્દગુણં નભઃ ॥ ૨૧॥
દિક્ પૂર્વાપરધીલિઙ્ગા  કાલઃ ક્ષિપ્રચિરાગતઃ ।
આત્માહમ્પ્રત્યયાત્ સિદ્ધો મનોઽન્તઃકરણં મતમ્ ॥ ૨૨॥
અયોગમન્યયોગં ચ મુક્તા દ્રવ્યાશ્રિતા ગુણાઃ ।
ચતુર્વિમ્શતિધા   ભિન્ના ગુણાસ્તેઽપિ યથાક્રમાત્ ॥ ૨૩॥
શબ્દઃ સ્પર્શો રસો રૂપં ગન્ધસંયોગવેગતાઃ ।
સઙ્ખ્યાદ્રવત્વસંસ્કારપરિમાણવિભાગતાઃ ॥ ૨૪॥
પ્રયત્નસુખદુઃખેચ્છાબુદ્ધિદ્વેષપૃથક્કૃતાઃ ।
પરત્વં ચાપરત્વં ચ ધર્માધર્મૌ ચ ગૌરવમ્ ॥ ૨૫॥
ઇમે ગુણાશ્ચતુર્વિમ્શત્યથ   કર્મ ચ પઞ્ચધા ।
પ્રસારાકુઞ્ચનોત્ક્ષેપા ગત્યવક્ષેપણે ઇતિ ॥ ૨૬॥

પરં ચાપરમિત્યત્ર સામાન્યં દ્વિવિધં મતમ્ ।
પરં સત્તાદિ સામાન્યં દ્રવ્યત્વાદ્યપરં મતમ્ ॥ ૨૭॥
પરસ્પરવિવેકોઽત્ર દ્રવ્યાણાં યૈસ્તુ ગમ્યતે ।
વિશેષા ઇતિ તે જ્ઞેયા દ્રવ્યં એવ સમાશ્રિતાઃ ॥ ૨૮॥
સમ્બન્ધઃ સમવાયઃ સ્યાત્ દ્રવ્યાણાં તુ ગુણાદિભિઃ ।
ષટ્ પદાર્થા ઇમે જ્ઞેયાસ્તન્મયં સકલં જગત્ ॥ ૨૯॥
તેષાં સાધર્મ્યવૈધર્મ્યજ્ઞાનં મોક્ષસ્ય સાધનમ્ ।
દ્રવ્યાન્તર્ગત એવાત્મા ભિન્નો જીવપરત્વતઃ ॥ ૩૦॥
દેવા મનુષ્યાસ્તિર્યઞ્ચો જીવાસ્ત્વન્યો મહેશ્વરઃ ।
તદાજ્ઞપ્તક્રિયાં કુર્વન્ મુચ્યતેઽન્યસ્તુ બધ્યતે ॥ ૩૧॥
શ્રુતિસ્મૃતીતિહાસાદ્યં પુરાણં ભારતાદિકમ્ ।
ઈશ્વરાજ્ઞેતિ વિજ્ઞેયા ન લઙ્ઘ્યા  વૈદિકૈઃ  ક્વચિત્ ॥ ૩૨॥
ત્રિધા પ્રમાણં પ્રત્યક્ષમનુમાનાગમાવિતિ ।
ત્રિભિરેતૈઃ પ્રમાણૈસ્તુ જગત્કર્તાવગમ્યતે ॥ ૩૩॥
તસ્માત્ તદુક્તકર્માણિ કુર્યાત્ તસ્યૈવ તૃપ્તયે ।
ભક્ત્યૈવાવર્જનીયોઽસૌ ભગવાન્ પરમેશ્વરઃ ॥ ૩૪॥
તત્પ્રસાદેન મોક્ષઃ સ્યાત્ કરણોપરમાત્મકઃ ।
કરણોપરમે ત્વાત્મા પાષાણવદવસ્થિતઃ ॥ ૩૫॥
દુઃખસાધ્યઃ સુખોચ્છેદી દુઃખોચ્છેદવદેવ નઃ ।
અતઃ સંસારનિર્વિણ્ણો   મુમુક્ષુર્મુચ્યતે જનઃ ॥ ૩૬॥
પશ્ચાન્ નૈયાયિકસ્તર્કૈઃ સાધયિષ્યતિ નઃ શિવમ્ ।
નાતિભિન્નં મતં યસ્માદાવયોર્વેદવાદિનોઃ ॥ ૩૭॥
ઇતિ સર્વદર્શનસિદ્ધાન્તસઙ્ગ્રહે  વૈશેષિકપક્ષો નામ પઞ્ચમં પ્રકરણમ્ ।

૬. નૈયાયિકપક્ષઃ
નૈયાયિકસ્ય પક્ષોઽથ સઙ્ક્ષેપાત્ પ્રતિપાદ્યતે ।
યત્ તર્કરક્ષિતો વેદો ગ્રસ્તઃ પાષણ્ડદુર્જનૈઃ ॥ ૧॥

અક્ષપાદઃ પ્રામાણાદિષોડશાર્થપ્રબોધનાત્ ।
જીવાનાં મુક્તિમાચષ્ટે પ્રમાણં ચ પ્રમેયતા ॥ ૨॥
નિર્ણયઃ સંશયોઽન્યશ્ચ પ્રયોજનનિદર્શને ।
સિદ્ધાન્તાવયવૌ તર્કો વાદો જલ્પો વિતણ્ડતા ॥ ૩॥
હેત્વાભાસં છલં જાતિર્નિગ્રહસ્થાનમિત્યપિ   ।
પ્રત્ય્ક્ષમનુમાનાખ્યમુપમાનાગમાવિતિ ॥ ૪॥
ચત્વાર્યત્ર પ્રમાણાનિ નોપમાનં તુ કસ્યચિત્ ।
પ્રત્યક્ષમસ્મદાદીનામસ્ત્યન્યદ્યોગિનામપિ ॥ ૫॥
પશ્યન્તિ યોગિનઃ સર્વમીશ્વરસ્ય પ્રસાદતઃ ।
સ્વભાવેનેશ્વરઃ સર્વં પશ્યતિ જ્ઞાનચક્ષુષા ॥ ૬॥
યત્નેનાપિ ન જાનન્તિ સર્વેશં માંસચક્ષુષઃ ।
ઈશ્વરં સાધયત્યેતદનુમાનમિતિ સ્ફુટમ્ ॥ ૭॥
ભૂર્ભૂધરાદિકં સર્વં સર્વવિત્ કર્તૃપૂર્વકમ્ ।
કાર્યત્વાદ્વટવચ્ચેતિ જગત્કર્તાનુમીયતે ॥ ૮॥
કાર્યત્વમપ્યસિદ્ધં ચેત્ ક્ષ્માદેઃ સાવયવત્વતઃ ।
ઘટકુડ્યાદિવચ્ ચેતિ કાર્યત્વમપિ સાધ્યતે ॥ ૯॥
દૃષ્ટાન્તસિદ્ધદેહાદેર્ધર્માધર્મપ્રસઙ્ગતઃ  ।
ન વિશેષવિરોધોઽત્ર વાચ્યો ભટ્ટાદિભિઃ ક્વચિત્ ॥ ૧૦॥
ઉત્કર્ષસમજાતિત્વાત્ સમ્યગ્દોષો ન તાદૃશઃ ।
કાર્યત્વમાત્રાત્ કર્તૃત્વમાત્રં એવાન્મીયતે ॥ ૧૧॥
દૃષ્ટાન્તસ્થવિશેષૈસ્ત્વં વિરોધં યદિ ભાષસે ।
ધૂમેનાગ્ન્યનુમાનસ્ય હ્યભાવોઽપિ પ્રસજ્યતે ॥ ૧૨॥
અશરીરોઽપિ કુરુતે શિવઃ કાર્યમિહેચ્છયા ।
દેહાનપેક્ષો દેહં સ્વં યથા ચેષ્ટયતે જનઃ ॥ ૧૩॥
ઇચ્છાજ્ઞાનપ્રયત્નાખ્યા મહેશ્વરગુણાસ્ત્રયઃ ।
શરીરરહિતેઽપિ સ્યુઃ પરમાણુસ્વરૂપવત્ ॥ ૧૪॥
કાર્યં ક્રિયાં વિના નાત્ર સા ક્રિયા યત્નપૂર્વિકા   ।
ક્રિયાત્વાત્ સાધ્યતેઽસ્માભિરસ્મદાદિક્રિયા યથા ॥ ૧૫॥

સર્વજ્ઞીયક્રિયોદ્ભૂતક્ષ્માદિકાર્યોપપત્તિભિઃ ।
ઈશ્વરાસત્ત્વમુક્તં યન્ નિરસ્તં પારિશેષ્યતઃ ॥ ૧૬॥
યથા વૈશેષિકેણેશઃ પારિશેષ્યેણ સાધિતઃ ।
તત્તર્કોઽત્રાનુસન્ધેયઃ સમાનં શાસ્ત્રમાવયોઃ ॥ ૧૭॥
કાલકર્મપ્રધાનાદેરચૈતન્યાત્ શિવોપરઃ ।
અલ્પજ્ઞત્વાત્ તુ જીવાનાં ગ્રાહ્યઃ સર્વજ્ઞ એવ સઃ ॥ ૧૮॥
સર્વજ્ઞેશપ્રણીતત્વાદ્વેદપ્રામાણ્યમિષ્યતે ।
સ્મૃત્યાદીનાં પ્રમાણત્વં તન્મૂલત્વેન સિધ્યતિ ॥ ૧૯॥
શ્રૌતં સ્માર્તં ચ યત્ કર્મ યથાવદિહ કુર્વતામ્ ।
સ્વર્ગાપવર્ગૌ સ્યાતાં હિ નૈવ પાષણ્ડિનાં ક્વચિત્ ॥ ૨૦॥
ત્રૈયમ્બકાદિભિર્મન્ત્રૈરપિ દેવો મહેશ્વરઃ ।
અનુષ્ઠાનોપયુક્તાર્થસ્મારકૈઃ પ્રતિપાદ્યતે ॥ ૨૧॥
કારીરીષ્ટ્યર્થવૃષ્ટ્યાદિ દૃષ્ટ્વા સ્વર્ગાપવર્ગયોઃ ।
વિશ્વાસોઽદૃષ્ટયોઃ કાર્યઃ કરણાદ્યૈઃ અઞ્ચિતઃ ॥ ૨૨॥
અપ્રમાણમશેષં ચ શાસ્ત્રં બુદ્ધાદિકલ્પિતમ્ ।
સ્યાદનાપ્તપ્રણીતત્વાદુન્મત્તાનાં યથા વચઃ ॥ ૨૩॥
બીજપ્રરોહરક્ષાયૈ વૃતિઃ કણ્ટકિની યથા ।
વેદાર્થતત્ત્વરક્ષાર્થં કૃતા તર્કમયી વૃતિઃ ॥ ૨૪॥
પ્રમાણાનુગ્રાહકસ્તર્કઃ સ કથાત્રયસંયુતઃ ।
વાદો જલ્પો વિતણ્ડેતિ તિસ્ર એવ કથા મતાઃ ॥ ૨૫॥
આચાર્યેણ તુ શિષ્યસ્ય વાદસ્તત્ત્વબુભુત્સયા ।
જયઃ પરાજયો નાત્ર તૌ તુ જલ્પવિતણ્ડયોઃ ॥ ૨૬॥
વાદો તુ પ્રતિવાદી ચ પ્રાશ્નિકસ્ય સભાપતિઃ ।
ચત્વાર્યઙ્ગાનિ  જલ્પસ્ય વિતણ્ડાયાસ્તથૈવ ચ ॥ ૨૭॥
સદુત્તરાપરિજ્ઞાનાત્ પરાજયભયે સતિ ।
જયેચ્ છલેન જાત્યા વા પ્રતિવાદો તુ વાદિનામ્ ॥ ૨૮॥
છલં જાતિં  બ્રુવાણસ્ય નિગ્રહસ્થાનમીરયેત્ ।

16 sanskritdocuments.org



સર્વસિદ્ધાન્તસઙ્ગ્રહઃ

નિગ્રહસ્થાનમિત્યુક્તં કથાવિચ્છેદકારકમ્ ॥ ૨૯॥
તત્રોપચારસામાન્યવાક્પૂર્વં ત્રિવિધં છલમ્ ।
ચતુર્વેદવિદિત્યુક્તે કસ્મિંશ્ચિદ્વાદિના   દ્વિજે ।
કિમત્ર ચિત્રં બ્રાહ્મણ્યે ચતુર્વેદજ્ઞતોચિતા ॥ ૩૦॥
એવં સામાન્યદૃષ્ટ્યા તુ દૂષિતે પ્રતિવાદિના ।
વેદવાક્યૈરનેકાન્તં નિગ્રહસ્થાનમપ્યથ ॥ ૩૧॥
નવવસ્ત્રો બટુશ્ચેતિ વાદ્યુક્તે તત્ર વાક્છલમ્ ।
કુતોઽસ્ય નવ વાસાંસીત્યાચક્ષાણસ્ય નિગ્રહઃ ॥ ૩૨॥
તાત્પર્યવૈપરીત્યેન કલ્પિતાર્થસ્ય બાધનમ્ ।
સ્વસ્ય વ્યાઘાતકં વાક્યં દૂષણક્ષમં એવ વા ।
ઉત્તરં જાતિરિત્યાહુઃ  ચતુર્વિંશતિભેદભાક્   ॥ ૩૩॥
ચતુર્વિંશતિજાતીનાં   પ્રયોક્તુઃ પ્રતિવાદિનઃ ।
વક્તવ્યં નિગ્રહસ્થાનમસદુત્તરવાદિનઃ ॥ ૩૪॥
યથા સાધર્મ્યવૈધર્મ્યાત્ સમોતકર્ષાપકર્ષતઃ ।
વર્ણ્યાવર્ણ્યવિકલ્પાશ્ચ પ્રાપ્ત્યપ્રાપ્તીતિ સાધ્યતાઃ ॥ ૩૫॥
પ્રસઙ્ગપ્રતિદર્શનાનુપપત્તિશ્ચ  સંશયઃ ।
અર્થાપત્ત્યવિશેષૌ ચ હેતુપ્રકરણાહ્વયૌ ॥ ૩૬॥
કાર્યોપલબ્ધ્યનુપલબ્ધિનિત્યાનિત્યાશ્ચ જાતયઃ ।
સામ્યાપાદકહેતુત્વાત્ સમતાજાતયો મતાઃ ।
સદુત્તરાપરિજ્ઞાને સ્યાદેકાન્તપરાજયઃ ॥ ૩૭॥
એવં જલ્પવિતણ્ડાભ્યાં વેદબાહ્યાન્ નિરસ્ય તુ ।
વેદૈકવિહિતં કર્મ કુર્યાદીશ્વરતૃપ્તયે ॥ ૩૮॥
તત્પ્રસાદાપ્તયોગેન મુમુક્ષુર્મોક્ષમાપ્નુયાત્ ।
નિત્યાનન્દાનુભૂતિઃ સ્યાન્ મોક્ષે તુ વિષયાદૃતે ॥ ૩૯॥
વરં વૃન્દાવને રમ્યે શ‍ૃગાલત્વં વૃણોમ્યહમ્ ।
વૈશેષિકોક્તમોક્ષાત્ તુ સુખલેશવિવર્જિતાત્   ॥ ૪૦॥
યો વેદવિહિતૈર્યજ્ઞૈરીશ્વરસ્ય પ્રસાદતઃ ।
મૂર્ચ્છામિચ્છતિ યત્નેન પાષાણવદવસ્થિતિમ્ ॥ ૪૧॥

મોક્ષો હિ હરિભક્ત્યાપ્તયોગેનેતિ પુરોદિતઃ ।
અષ્ટાવઙ્ગાનિ  યોગસ્ય યમોઽથ નિયમસ્તથા ॥ ૪૨॥
આસનં પવનાયામઃ પ્રત્યાહારોઽથ ધારણમ્ ।
ધ્યાનં સમાધિરિત્યેવં તત્ સાઙ્ખ્યો વિસ્તરિષ્યતિ ॥ ૪૩॥
ઇતિ સર્વદર્શનસિદ્ધાન્તસઙ્ગ્રહે  નૈયાયિકપક્ષો નામ ષષ્ઠં પ્રકરણમ્ ।

૭. પ્રભાકરપક્ષઃ
પ્રભાકરગુરોઃ પક્ષઃ સઙ્ક્ષેપાદથ કથ્યતે ।
તુષ્ટાવ પૂર્વમીમાંસામાચાર્યસ્પર્ધયાપિ યઃ ॥ ૧॥
વેદૈકવિહિતં કર્મ મોક્ષદં નાપરં ગુરોઃ ।
બધ્યતે સ હિ લોકસ્તુ યઃ કામ્યપ્રતિષિદ્ધકૃત્ ॥ ૨॥
વિધ્યર્થવાદમન્ત્રૈશ્ચ નામધેયૈશ્ચતુર્વિધઃ   ।
વેદો વિધિપ્રધાનોઽયં ધર્માધર્માવબોધકઃ ॥ ૩॥
આત્મા જ્ઞાતવ્ય ઇત્યાદિવિધયસ્ત્વ્ આરુણે સ્થિતાઃ ।
યથાવદાત્મનાં તત્ર બોધં વિદધતે સ્ફુટમ્ ॥ ૪॥
બુદ્ધીન્દ્રિયશરીરેભ્યો ભિન્ન આત્મા વિભુર્ધ્રુવઃ ।
નાનાભૂતઃ પ્રતિક્ષેપ્ત્રમર્થજ્ઞાનેષુ ભાસતે ॥ ૫॥
ઘટં જાનામ્યહં સ્પષ્ટમિત્યત્ર યુગપત્ ત્રયમ્ ।
ઘટો વિષયરૂપેણ કર્તાહમ્પ્રત્યયાગતઃ ।
સ્વયમ્પ્રકાશરૂપેણ જ્ઞાનં ભાતિ જનસ્ય હિ ॥ ૬॥
કરણોપરમાન્ મુક્તિમાહ વૈશેષિકો યથા ।
દુઃસહાસારસંસારસાગરોત્તરણોત્સુકઃ ॥ ૭॥
પ્રયત્નસુખદુઃખેચ્છાધર્માધર્માદિનાશતઃ ।
પાષાણવદવસ્થાનમાત્મનો મુક્તિમિચ્છતિ ॥ ૮॥
દુઃખસાધ્યસુખોચ્છેદો દુઃખોચ્છેદવદિષ્યતે ।
નિત્યાનન્દાનુભૂતિશ્ચ નિર્ગુણસ્ય ન ચેષ્યતે ॥ ૯॥
ન બુદ્ધિભેદં જનયેદજ્ઞાનાં કર્મસઙ્ગિનામ્  ।
અન્યઃ સંન્યાસૈનાં માર્ગો જાઘટીતિ ન કર્મિણામ્   ॥ ૧૦॥

તસ્માત્ યાગાદયો ધર્માઃ કર્તવ્યા વિહિતા યતઃ ।
અન્યથા પ્રત્યવાયઃ સ્યાત્ કર્મણ્યેવાધિકારિણામ્ ॥ ૧૧॥
કર્મમાત્રૈકશરણાઃ શ્રેયઃ પ્રાપ્સ્યન્ત્યનુત્તમમ્ ।
ન દેવતા ચતુર્થ્યન્તવિનિયોગાદૃતે પરા ॥ ૧૨॥
વેદબાહ્યાન્ નિરાકૃત્ય ભટ્ટ્ । એણૈર્ગતે પથિ ।
ચક્રે પ્રભાકરઃ શાસ્ત્રં ગુરુઃ કર્માધિકારિણામ્ ॥ ૧૩॥
ઇતિ સર્વદર્શનસિદ્ધાન્તસઙ્ગ્રહે  પ્રભાકરપક્ષો નામ સપ્તમં પ્રકરણમ્ ।

૮. ભટ્ટાચાર્યપક્ષઃ
બૌદ્ધાદિનાસ્તિકધ્વસ્તવેદમાર્ગં પુરા કિલ ।
ભટ્ટાચાર્યઃ કુમારાંશઃ સ્થાપયામાસ ભૂતલે ॥ ૧॥
ત્યક્ત્વા કામ્યનિષિદ્ધે દ્વે વિહિતાચરણાન્ નરઃ ।
શુદ્ધાન્તઃકરણો જ્ઞાની પરં નિર્વાણં ઋચ્છતિ ॥ ૨॥
કામ્યકર્માણિ કુર્વાણૈઃ કામ્યકર્માનુરૂપતઃ ।
જનિત્વૈવોપભોક્તવ્યં ભૂયઃ કામ્યફલં નરૈઃ ॥ ૩॥
કૃમિકીટાદિરૂપેણ  જનિત્વા તુ નિષિદ્ધકૃત્ ।
નિષિદ્ધફલભોગૌ સ્યાદધોઽધો નરકં વ્રજેત્ ॥ ૪॥
અતો વિચાર્ય વિજ્ઞેયૌ ધર્માધર્મૌ વિપશ્ચિતા ।
ચોદનૈકપ્રમાણૌ તૌ ન પ્રત્યક્ષાદિગોચરૌ ॥ ૫॥
વિધ્યર્થવાદમન્ત્રૈશ્ચ નામધેયૈશ્ચતુર્વિધઃ   ।
વેદો વિધિપ્રધાનોઽયં ધર્માધર્માવબોધકઃ ॥ ૬॥
નિવર્તકં નિષિદ્ધાદ્યત્ પુંસાં ધર્મપ્રવર્તકમ્ ।
વાક્યં તચ્ચોદના વેદે લિડ્લોટ્તવ્યાદિલાઞ્છિતમ્ ॥ ૭॥
નિષિદ્ધનિન્દકં યત્ તુ વિહિતાર્થપ્રશંસકમ્ ।
વાક્યમત્રાર્થવાદઃ સ્યાદ્વિધ્યંશત્વાત્ પ્રમાણકમ્ ॥ ૮॥
કર્માઙ્ગભૂતા  મન્ત્રાઃ સ્યુરનુષ્ઠેયપ્રકાશકાઃ ।
યાગાદેર્નામભૂતાનિ નામધેયાનિ હિ શ્રુતૌ ॥ ૯॥
આત્મા જ્ઞાતવ્ય ઇત્યાદિવિધયસ્ત્વ્ આરુણેષુ યે ।

બોધં વિદધતે બ્રહ્મણ્યાત્મનાં પરમાત્મનિ ॥ ૧૦॥
દૂષયન્ત્યનુમાનાભ્યાં બૌદ્ધા વેદમપિ સ્ફુટમ્ ।
તન્મૂલલબ્ધધર્માદેરપલાપસ્તુ સિધ્યતિ ॥ ૧૧॥
વેદોઽપ્રમાણં વાક્યત્વાદ્રથ્યાપુરુષવાક્યવત્ ।
અથાનાપ્તપ્રણીતત્વાદુન્મત્તાનાં યથા વચઃ ॥ ૧૨॥
તદયુક્તમિમૌ હેતૂ ભવેતામપ્રયોજકૌ ।
વાક્યત્વમાત્રાદ્વેદસ્ય ન ભવત્યપ્રમાણતા ॥ ૧૩॥
અનાપ્તપુરુષોક્તત્વં હેતુસ્તે ન પ્રયોજકઃ ।
સ્યાદનાપ્તોક્તતામાત્રાદપ્રામાણ્યં ન ચ શ્રુતેઃ ॥ ૧૪॥
નિત્યવેદસ્ય ચાનાપ્તપ્રણીતત્વં ન દુષ્યતિ ।
વિપ્રલમ્ભાદયો દોષા વિદ્યન્તે પુઙ્ગિરાં  સદા ॥ ૧૫॥
વેદસ્યાપૌરુષેયત્વાદ્દોષાશઙ્કૈવ નાસ્તિ નઃ ।
વેદસ્યાપૌરુષેયત્વં કેચિન્ નૈયાયિકાદયઃ ॥ ૧૬॥
દૂષયન્તીશ્વરોક્ત્ । અત્વાન્ મન્યમાનાઃ પ્રમાણતામ્ ।
પૌરુષેયો ભવેદ્વેદો વાક્યત્વાદ્ભારતાદિવત્ ॥ ૧૭॥
સર્વેશ્વરપ્રણીતત્વે પ્રામાણ્યમપિ સુસ્થિતમ્ ।
પ્રામાણ્યં વિદ્યતે નેતિ પૌરુષેયેષુ યુજ્યતે ॥ ૧૮॥
વેદે વક્તુરભાવાચ્ચ તદ્વાર્તાપિ સુદુર્લભા ।
વેદસ્ય નિત્યતા પ્રોક્તા પ્રામાણ્યેનોપયુજ્યતે ॥ ૧૯॥
સર્વેશ્વરપ્રણીતત્વં પ્રામાણ્યસ્યૈવ કારણમ્ ।
તદયુક્તં પ્રમાણેન કેનાત્રેશ્વરકલ્પના ॥ ૨૦॥
સ યદ્યાગમકલ્પઃ સ્યાન્ નિત્યોઽનિત્યઃ કિમાગમઃ ।
નિત્યશ્ચેત્ તં પ્રતીશસ્ય કેયં કર્તૃત્વકલ્પના ॥ ૨૧॥
અનિત્યાગમપક્ષે સ્યાદન્યોઽન્યાશ્રયદૂષણમ્ ।
આગમસ્ય પ્રમાણત્વમીશ્વરોક્ત્યેશ્વરસ્તતઃ ॥ ૨૨॥
આગમાત્ સિધ્યતીત્યેવમન્યોઽન્યાશ્રયદૂષણમ્ ।
સ્વત એવ પ્રમાણત્વમતો વેદસ્ય સુસ્થિરમ્ ॥ ૨૩॥

ધર્માધર્મૌ ચ વેદૈકગોચરાવિત્યપિ સ્થિતમ્ ।
નનુ વેદં વિના સાક્ષાત્કારામલકવત્ સ્ફુટમ્ ॥ ૨૪॥
પશ્યન્તિ યોગિનો ધર્મં કથં વેદૈકમાનતા ।
તદયુક્તં ન યોગી સ્યાદસ્મદાદિવિલક્ષણઃ ॥ ૨૫॥
સોઽપિ પઞ્ચેન્દ્રિયૈઃ પશ્યન્ વિષયં નાતિરિચ્યતે ।
પ્રત્યક્ષમનુમાનાખ્યમુપમાનમનન્તરમ્ ॥ ૨૬॥
અર્થાપત્તિરભાવશ્ચ ન ધર્મં બોધયન્તિ વૈ ।
તત્તદિન્દ્રિયયોગેન વર્તમાનાર્થબોધકમ્ ॥ ૨૭॥
પ્રત્યક્ષં ન હિ ગૃહ્ણાતિ સોઽપ્યતીતમનાગતમ્ ।
ધર્મેણ નિત્યસમ્બન્ધિરૂપસ્યાભાવતઃ ક્વચિત્ ॥ ૨૮॥
નાનુમાનમપિ વ્યક્તં ધર્માધર્માવબોધકમ્ ।
ધર્માદિસદૃશાભાવાદુપમાનમપિ ક્વચિત્ ॥ ૨૯॥
સાદૃશ્યગ્રાહકં નૈવ ધર્માધર્માવબોધકં
સુખસ્ય કારણં ધર્મો દુઃખસ્યાધર્મ ઇત્યપિ ॥ ૩૦॥
અર્થાપત્ત્યાત્ર સામાન્યમાત્રે જ્ઞાને ન દુષ્યતિ ।
સામાન્યમનનુષ્ઠેયં કિં  ચાતીતં તદા ભવેત્ ॥ ૩૧॥
યાગાદયો હ્યનુષ્ઠેયા વિશેષા વિધિચોદિતાઃ ।
અભાવાખ્યં પ્રમાણં ન પુણ્યાપુણ્યપ્રકાશકમ્ ॥ ૩૨॥
પ્રમાણપઞ્ચકાભાવે તત્ સદા વર્તતે યતઃ ।
વેદૈકગોચરૌ તસ્માદ્ધર્માધર્માવિતિ સ્થિતમ્ ॥ ૩૩॥
વેદૈકવિહિતં કર્મ મોક્ષદં નાપરં તતઃ ।
મોક્ષાર્થી ન પ્રવર્તેત તત્ર કામ્યનિષિદ્ધયોઃ ॥ ૩૪॥
નિત્યનૈમિત્તિકે કુર્યાત્ પ્રત્યવાયજિહાસયા ।
આત્મા જ્ઞાતવ્ય ઇત્યાદિવિધિભિઃ પ્રતિપાદિતે ॥ ૩૫॥
જીવાત્મનાં પ્રબોધસ્તુ જાયતે પરમાત્મનિ ।
પ્રત્યાહારાદિકં યોગમભ્યસ્યન્ વિહિતક્રિયઃ ॥ ૩૬॥
મનઃ કરણકેનાત્મા પ્રત્યક્ષેણાવસીયતે ।
ભિન્નાભિન્નાત્મકસ્ત્વ્ આત્મા ગોવત્ સદસદાત્મનઃ ॥ ૩૭॥

જીવરૂપેણ ભિન્નોઽપિ ત્વભિન્નઃ પરરૂપતઃ ।
અસત્ સ્યાત્ જીવરૂપેણ સદ્રૂપઃ પરરૂપતઃ ॥ ૩૮॥
શાવલેયાદિગોષ્વેવ યથા ગોત્વં પ્રતીયતે ।
પરમાત્મ ત્વનુસ્યૂતવૃત્તિર્જીવેઽપિ  બુધ્યતામ્ ॥ ૩૯॥
ત્રૈયામ્બિકાદિભિર્મન્ત્રૈઃ પૂજ્યો ધ્યેયો મુમુક્ષુભિઃ ।
ધ્યાત્વૈવારોપિતાકારં કૈવલ્યં સોઽધિગચ્છતિ ॥ ૪૦॥
પરાનન્દાનુભૂતિઃ સ્યાન્ મોક્ષે તુ વિષયાદૃતે ।
વિષયેષુ વિરક્તાઃ સ્યુર્નિત્યાનન્દાનુભૂતિતઃ  ।
ગચ્છન્ત્યપુનરાવૃત્તિં  મોક્ષં એવ મુમુક્ષવઃ ॥ ૪૧॥
ઇતિ સર્વદર્શનસિદ્ધાન્તસઙ્ગ્રહે  ભટ્ટાચાર્યપક્ષો નામ અષ્ટમં પ્રકરણમ્ ।

૯. કપિલવાસુદેવસાઙ્ખ્યપક્ષઃ
સાઙ્ખ્યદર્શનસિદ્ધાન્તઃ સઙ્ક્ષેપાદથ કથ્યતે ।
સાઙ્ખ્યશાસ્ત્રં દ્વિધાભૂતં સેશ્વરં ચ નિરીશ્વરમ્ ॥ ૧॥
ચક્રે નિરીશ્વરં સાઙ્ખ્યં કપિલોઽન્યત્ પતઞ્જલિઃ ।
કપિલો વાસુદેવઃ સ્યાદનન્તઃ સ્યાત્ પતઞ્જલિઃ ॥ ૨॥
જ્ઞાનેન મુક્તિં  કપિલો યોગેનાહ પતઞ્જલિઃ ।
યોગી કપિલપક્ષોક્તં તત્ત્વજ્ઞાનમપેક્ષતે ॥ ૩॥
શ્રુતિસ્મૃતીતિહાસેષુ પુરાણે ભારતાદિકે ।
સાઙ્ખ્યોક્તં દૃશ્યતે સ્પષ્ટં તથા શૈવાગમાદિષુ ॥ ૪॥
વ્યક્તાવ્યક્તવિવેકેન પુરુષસ્યૈવ વેદનાત્ ।
દુઃખત્રયનિવૃત્તિઃ સ્યાદેકાન્તાત્યન્તતો ન્ણમ્ ॥ ૫॥
દુઃખમાધ્યાત્મિકં ચાધિભૌતિકં ચાધિદૈવિકમ્ ।
આધ્યાત્મિકં મનોદુઃખં વ્યાધયઃ પિટકાદયઃ ॥ ૬॥
આધિભૌતિકં દુઃખં સ્યાત્ કીતાદિપ્રાણિસમ્ભવમ્ ।
વર્ષાતપાદિસમ્ભૂતં દુઃખં સ્યાદાધિદૈવિકમ્ ॥ ૭॥
એકાન્તાત્યન્તતો દુઃખં નિવર્તેતાત્મવેદનાત્ ।

ઉપાયાન્તરતો મોક્ષઃ ક્ષયાતિશયસંયુતઃ ॥ ૮॥
ન ચૌષધૈર્ન યાગાદ્યૈઃ સ્વર્ગાદિફલહેતુભિઃ ।
ત્રૈગુણ્યવિષયૈર્મોક્ષઃ તત્ત્વજ્ઞાનાદૃતે પરૈઃ ॥ ૯॥
પઞ્ચવિંશતિતત્ત્વાનિ   વ્યક્તાવ્યક્તાદિકાનિ યઃ ।
વેત્તિ તસ્યૈવ વિસ્પષ્ટમાત્મજ્ઞાનં ભવિષ્યતિ ॥ ૧૦॥
પઞ્ચવિંશતિતત્ત્વજ્ઞો   યત્ર કુત્રાશ્રમે વસેત્ ।
જટી મુણ્ડી શિખી વાપિ મુચ્યતે નાત્ર સંશયઃ ॥ ૧૧॥
પઞ્ચવિંશતિતત્ત્વાનિ   પુરુષઃ પ્રકૃતિર્મહાન્  ।
અહઙ્કારશ્ચ શબ્દશ્ચ સ્પર્શરૂપરસાસ્તથા ॥ ૧૨॥
ગન્ધઃ શ્રોત્રં ત્વક્ ચ ચક્ષુર્જિહ્વા   ઘ્રાણં ચ વાગપિ ।
પાણિઃ પાદસ્તથા પાયુરુપસ્થશ્ચ મનસ્તથા ॥ ૧૩॥
પૃથિવ્યાપસ્તથા તેજો વાયુરાકાશમિત્યપિ ।
સર્વં હિ પ્રકૃતેઃ કાર્યં નિત્યૈકા પ્રકૃતિર્જડા  ॥ ૧૪॥
પ્રકૃતેસ્ત્રિગુણાવેશાદુદાસીનોઽપિ કર્તૃવત્ ।
સ ચેતનાવત્ તદ્યોગાત્ સર્ગઃ પઙ્ગ્વન્ધયોગવત્  ॥ ૧૫॥
પ્રકૃતિર્ગુણસામ્યં  સ્યાદ્ગુણાઃ સત્ત્વં રજસ્તમઃ ।
સત્ત્વોદયે સુખં પ્રીતિઃ શાન્તિર્લજ્જાઙ્ગલાઘવમ્  ।
ક્ષમા ધૃતિરકાર્પણ્યં દમો જ્ઞાનપ્રકાશનમ્ ॥ ૧૬॥
રજોગુણોદયે લોભઃ સન્તાપઃ કોપવિગ્રહૌ ।
અભિમાનો મૃષાવાદઃ પ્રવૃત્તિર્દમ્ભ ઇત્યપિ ॥ ૧૭॥
તમોગુણોદયે તન્દ્રો મોહો નિદ્રાઙ્ગગૌરવમ્  ।
આલસ્યમપ્રબોધશ્ચ પ્રમાદશ્ચૈવમાદયઃ ॥ ૧૮॥
વ્યાસાભિપ્રેતસિદ્ધાન્તે વક્ષ્યેઽહં ભારતે સ્ફુટમ્ ।
ત્રૈગુણ્યવિતતિં  સમ્યગ્ વિસ્તરેણ યથાતથમ્ ॥ ૧૯॥
પ્રકૃતેઃ સ્યાન્ મહાંસ્તસ્માદહઙ્કારસ્તતોઽપ્યભૂત્ ।
તન્માત્રાખ્યાનિ પઞ્ચ સ્યુઃ સૂક્ષ્મભૂતાનિ તાનિ હિ ॥ ૨૦॥
શબ્દઃ સ્પર્શસ્તથા રૂપં રસો ગન્ધ ઇતીરિતાઃ ।
ખવાય્વગ્ન્યમ્બુપૃથ્વ્યઃ સ્યુઃ સૂક્ષ્મા એવ ન ચાપરે ॥ ૨૧॥

પટઃ સ્યાચ્ છુક્લતન્તુભ્યઃ  શુક્લ એવ યથા તથા ।
ત્રિગુણાનુગુણં તસ્માત્ તત્ત્વસૃષ્ટિરપિ ત્રિધા ॥ ૨૨॥
સત્ત્વાત્મકાનિ સૃષ્ટાનિ તેભ્યો જ્ઞાનેન્દ્રિયાણ્યથ ।
શ્રોત્રં ત્વક્ ચક્ષુષી જિહ્વા ઘ્રાણમિત્યત્ર પઞ્ચકમ્ ।
તૈઃ શબ્દસ્પર્શરૂપાણિ રસગન્ધૌ પ્રવેત્ત્યસૌ ॥ ૨૩॥
રજોગુણોદ્ભવાનિ સ્યુસ્તેભ્યઃ કર્મેન્દ્રિયાણ્યથ ।
વાક્પાણિપાદસંજ્ઞાનિ પાયૂપસ્થૌ તથૈવ ચ ॥ ૨૪॥
વચનાદાનગમનવિસર્ગાનન્દકર્મ ચ ।
મનોઽન્તઃકરણાખ્યં સ્યાત્ જ્ઞેયં એકાદશેન્દ્રિયમ્ ॥ ૨૫॥
તમોગુણોદ્ભવાન્યેભ્યો મહાભૂતાનિ જજ્ઞિરે ।
પૃથિવ્યાપસ્તથા તેજો વાયુરાકાશ ઇત્યપિ ॥ ૨૬॥
પઞ્ચવિંશતિતત્ત્વાનિ   પ્રોક્તાન્યેતાનિ વૈ મયા ।
એતાન્યેવ વિશેષેણ જ્ઞાતવ્યાનિ ગુરોર્મુખાત્ ॥ ૨૭॥
આત્માનઃ પ્રલયે લીનાઃ પ્રકૃતૌ સૂક્ષ્મદેહિનઃ ।
ગુણકર્મવશાદ્બ્રહ્મસ્થાવરાન્તસ્વરૂપિણઃ ॥ ૨૮॥
પ્રકૃતૌ સૂક્ષ્મરૂપેણ સ્થિતં એવાખિલં જગત્ ।
અભિવ્યક્તં ભવત્યેવ નાસદુત્પત્તિરિષ્યતે ॥ ૨૯॥
અસદુત્પત્તિપક્ષે ચ શશશ‍ૃઙ્ગાદિ  સમ્ભવેત્ ।
અસત્તૈલં તિલાદૌ ચેત્ સિકતાભ્યોઽપિ તદ્ભવેત્ ॥ ૩૦॥
જનિતં જનયેચ્ ચેતિ યસ્તુ દોષસ્ત્વયેરિતઃ ।
અભિવ્યક્તિમતે ન સ્યાદભિવ્યઞ્જકકારણૈઃ ॥ ૩૧॥
આત્માનો બહવઃ સાધ્યા દેહે દેહે વ્યવસ્થિતાઃ ।
એકશ્ચેદ્યુગપત્ સર્વે મ્રિયેરન્ સમ્ભવન્તુ વા ॥ ૩૨॥
પશ્યેયુર્યુગપત્ સર્વે પુંસ્યેકસ્મિન્ પ્રપશ્યતિ ।
અતઃ સ્યાદાત્મનાનાત્વમદ્વૈતં નોપપદ્યતે ॥ ૩૩॥
આત્મા જ્ઞાતવ્ય ઇત્યાદિવિધિભિઃ પ્રતિપાદિતઃ ।
નિવૃત્તિરૂપધર્મઃ સ્યાન્ મોક્ષદોઽન્યઃ પ્રવર્તકઃ ॥ ૩૪॥

અગ્નિષ્ટોમાદયો યજ્ઞાઃ કામ્યાઃ સ્યુર્વિહિતા   અપિ ।
પ્રવૃત્તિધર્માસ્તે જ્ઞેયા યતઃ પુંસાં પ્રવર્તકાઃ ॥ ૩૫॥
ધર્મેણોર્ધ્વગતિઃ પુંસામધર્માત્ સ્યાદધોગતિઃ ।
જ્ઞાનેનૈવાપવર્ગઃ સ્યાદજ્ઞાનાદ્બધ્યતે નરઃ ॥ ૩૬॥
બ્રહ્માર્પણતયા યજ્ઞાઃ કૃતાસ્તે મોક્ષદા યદિ ।
અયજ્ઞત્વપ્રસઙ્ગઃ  સ્યાન્ મન્ત્રાર્થસ્યાન્ યથાકૃતે ॥ ૩૭॥
તસ્માદ્યાગાદયો ધર્માઃ સંસારેષુ પ્રવર્તકાઃ ।
નિષિદ્ધેભ્યોઽપિ કર્તવ્યાઃ પુંસાં સમ્પત્તિહેતવઃ ॥ ૩૮॥
ઇતિ સર્વદર્શનસિદ્ધાન્તસઙ્ગ્રહે  કપિલવાસુદેવસાઙ્ખ્યપક્ષો નામ નવમં પ્રકરણમ્ ।

૧૦. પતઞ્જલિસેશ્વરસાઙ્ખ્યપક્ષઃ અથવા પતઞ્જલિપક્ષઃ
અથ સેશ્વરસાઙ્ખ્યસ્ય વક્ષ્યે પક્ષં પતઞ્જલેઃ ।
પતઞ્જલિરનન્તઃ સ્યાદ્યોગશાસ્ત્રપ્રવર્તકઃ ॥ ૧॥
પઞ્ચવિંશતિતત્ત્વાનિ   પુરુષં પ્રકૃતેઃ પરમ્ ।
જાનતો યોગસિદ્ધિઃ સ્યાદ્યોગાદ્દોષક્ષયો ભવેત્ ॥ ૨॥
પઞ્ચવિંશતિતત્ત્વાનિ   પુરુષં પ્રકૃતિર્મહાન્  ।
અહઙ્કારશ્ચ તન્માત્રા વિકારાશ્ચાપિ ષોડશ ।
મહાભૂતાનિ ચેત્યેતદૃષિણૈવ સુવિસ્તૃતમ્ ॥ ૩॥
જ્ઞાનમાત્રેણ મુક્તિઃ સ્યાદિત્યાલસ્યસ્ય લક્ષણમ્ ।
જ્ઞાનિનોઽપિ ભવત્યેવ દોષૈર્બુદ્ધિભ્રમઃ ક્વચિત્ ॥ ૪॥
ગુરૂપદિષ્ટવિદ્યાતો નષ્ટાવિદ્યોઽપિ પૂરુષઃ ।
દેહદર્પણદોષાંસ્તુ યોગેનૈવ વિનાશયેત્ ॥ ૫॥
સમ્યગ્ જ્ઞાતો રસો યદ્વદ્ગુડાદેર્નાનુભૂયતે ।
પિત્તજ્વરયુતૈસ્તસ્માદ્દોષાન્ એવ વિનાશયેત્ ॥ ૬॥
ગુરૂપદિષ્ટવિદ્યસ્ય વિરક્તસ્ય નરસ્ય તુ ।
દોષક્ષયકરસ્તસ્માદ્યોગાદન્યો ન વિદ્યતે ॥ ૭॥
અવ્દિયોપાત્તકર્તૃત્વાત્ કામાત્ કર્માણિ કુર્વતે ।
તતઃ કર્મવિપાકેન જાત્યાયુર્ભોગસમ્ભવઃ ॥ ૮॥

પઞ્ચક્લેશાસ્ત્વવિદ્યા ચ રાગદ્વેષૌ તદુદ્ભવૌ ।
અસ્મિતાભિનિવેશૌ ચ તત્રાવિદ્યૈવ કારણમ્ ॥ ૯॥
આત્મબુદ્ધિરવિદ્યા સ્યાદનાત્મનિ કલેવરે ।
પઞ્ચભૂતાત્મકો દેહો દેહી ત્વાત્મા તતોઽપરઃ ॥ ૧૦॥
તજ્જન્યપુત્રપૌત્રાદિસન્તાનેઽપિ મમત્વધીઃ ।
અવિદ્યા દેહભોગ્યે વા ગૃહક્ષેત્રાદિકે તથા ॥ ૧૧॥
નષ્ટાવિદ્યોઽથ તન્મૂલરાગદ્વેષવિવર્જિતઃ   ।
મુક્તયે યોગમભ્યસ્યેદિહામુત્રફલાસ્પૃહઃ ॥ ૧૨॥
ચિત્તવૃત્તિનિરોધે સ્યાદ્યોગઃ સ્વસ્મિન્ વ્યવસ્થિતિઃ ।
વૃત્તયો નાત્ર વર્ણ્યન્તે ક્લિષ્ટાક્લિષ્ટવિભેદિતાઃ ॥ ૧૩॥
ક્રિયાયોગં પ્રકુર્વીત સાક્ષાદ્યોગપ્રવર્તકમ્ ।
ક્રિયાયોગસ્તપો મન્ત્રજપો ભક્તિર્દૃઢેશ્વરે ॥ ૧૪॥
ક્લેશકર્મવિપાકાદિશૂન્યઃ સર્વજ્ઞ ઈશ્વરઃ ।
સ કાલેનાનવચ્છેદાદ્બ્રહ્માદીનાં ગુરુર્મતઃ ॥ ૧૫॥
તદ્વાચકઃ સ્યાત્ પ્રણવસ્તજ્જપો વાચ્યભાવનમ્ ।
યોગાન્તરાયનાશઃ સ્યાત્ તેન પ્રત્યઙ્મનો ભવેત્ ॥ ૧૬॥
આલસ્યં વ્યાધયસ્તીવ્રાઃ પ્રમાદસ્ત્યાનસંશયઃ ।
અનવસ્થિતચિત્તત્વમશ્રદ્ધા ભ્રાન્તિદર્શનમ્ ॥ ૧૭॥
દુઃખાનિ દૌર્મનસ્યં ચ વિષયેષુ ચ લોલતા ।
શ્વાસપ્રશ્વાસદોષૌ ચ દેહકમ્પો નિરઙ્કુશઃ ।
ઇત્યેવમાદયો દોષા યોગવિઘ્નાઃ સ્વભાવતઃ ॥ ૧૮॥
ઈશ્વરપ્રણિધાનેન તસ્માદ્વિઘ્નાન્ વિનાશયેત્ ।
મૈત્ર્યાદિભિર્મનઃશુદ્ધિં  કુર્યાદ્યોગસ્ય સાધનમ્ ॥ ૧૯॥
મૈત્રીં  કુર્યાત્ સુધીલોકે કરુણાં દુઃખિતે જને ।
ધર્મેઽનુમોદનં કુર્યાદુપક્ષાં એવ પાપિનામ્ ॥ ૨૦॥
ભગવત્ક્ષેત્રસેવા ચ સજ્જનસ્ય ચ સઙ્ગતિઃ  ।
ભગવચ્ચરિતાભ્યાસો ભાવના પ્રત્યગાત્મનઃ ॥ ૨૧॥
ઇત્યેવમાદિભિર્યત્નૈઃ સંશુદ્ધં યોગિનો મનઃ ।

શક્તં સ્યાદતિસૂક્ષ્માણાં મહતામપિ ભાવને ॥ ૨૨॥
યોગાઙ્ગકારણાદ્દોષે  નષ્ટે જ્ઞાનપ્રકાશનમ્ ।
અષ્ટાવઙ્ગાનિ  યોગસ્ય યમોઽથ નિયમસ્તથા ॥ ૨૩॥
આસનં પવનાયામઃ પ્રત્યાહારોઽથ ધારણા ।
ધ્યાનં સમાધિરિત્યેવં તાનિ વિસ્તરતો યથા ॥ ૨૪॥
અહિંસા   સત્યમસ્તેયં બ્રહ્મચર્યાપરિગ્રહૌ ।
યમાઃ પઞ્ચ ભવન્ત્યેતે જાત્યાદ્યનુગુણા મતાઃ ॥ ૨૫॥
નિયમાઃ શૌચસન્તોષતપોમન્ત્રેશસેવનાઃ ।
યમસ્ય નિયમસ્યાપિ સિદ્ધૌ વક્ષ્યે ફલાનિ ચ ॥ ૨૬॥
અહિંસાયાઃ   ફલં તસ્ય સન્નિધૌ વૈરવર્જનમ્ ।
સત્યાદમોઘવાક્ત્વં સ્યાદસ્તેયાદ્રત્નસઙ્ગતિઃ  ॥ ૨૭॥
બ્રહ્મચર્યાદ્વીર્યલાભો જન્મધીરપરિગ્રહાત્ ।
શૌચાત્ સ્વાઙ્ગેઽજુગુપ્સા  સ્યાદ્દુર્જનસ્પર્શવર્જનમ્  ॥ ૨૮॥
સત્ત્વશુદ્ધિઃ સૌમનસ્યં ઐકાત્મેન્દ્રિયવશ્યતે ।
આત્મદર્શનયોગ્યત્વં મનઃશૌચફલં ભવેત્ ॥ ૨૯॥
અનુત્તમસુખાવાપ્તિઃ સન્તોષાદ્યોગિનો ભવેત્ ।
ઇન્દ્રિયાણાં તુ કાયસ્ય સિદ્ધિઃ સ્યાત્ તપસઃ ફલમ્ ॥ ૩૦॥
ઇન્દ્રિયસ્ય તુ સિદ્ધ્યા સ્યાદ્દૂરાલોકાદિસમ્ભવઃ  ।
કાયસિદ્ધ્યાણિમાદિ સ્યાત્ તસ્ય દિવ્યશરીરિણઃ ॥ ૩૧॥
જપેન દેવતાકર્ષઃ સમાધિસ્ત્વ્ ઈશસેવયા ।
આસનં સ્યાત્ સ્થિરસુખં દ્વન્દ્વનાશસ્તતો ભવેત્ ॥ ૩૨॥
પદ્મભદ્રમયૂરાખ્યૈર્વીરસ્વસ્તિકકુક્કુટૈઃ ।
આસનૈર્યોગશાસ્ત્રોક્તૈરાસિતવ્યં ચ યોગિભિઃ ॥ ૩૩॥
પ્રાણાપાનનિરોધઃ સ્યાત્ પ્રાણાયામસ્ત્રિધા હિ સઃ ।
કર્તવ્યો યોગિનો તેન રેચપૂરકકુમ્ભકૈઃ ॥ ૩૪॥
રેચનાદ્રેચકો વાયોઃ પૂરણાત્ પૂરકો ભવેત્ ।
સમ્પૂર્ણકુમ્ભવત્ સ્થાનાદચલઃ સ તુ કુમ્ભકઃ ॥ ૩૫॥

પ્રાણાયામશ્ચતુર્થઃ સ્યાદ્રેચપૂરકકુમ્ભકાન્ ।
હિત્વા નિજસ્થિતિર્વાયોરવિદ્યાપાપનાશિની ॥ ૩૬॥
ઇન્દ્રિયાણાં ચ ચરતાં વિષયેભ્યો નિવર્તનમ્ ।
પ્રત્યાહારો ભવેત્ તસ્ય ફલમિન્દ્રિયવશ્યતા ॥ ૩૭॥
ચિત્તસ્ય દેશબન્ધઃ સ્યાદ્ધારણા દ્વિવિધા હિ સા ।
દેશબાહ્યાન્તરત્વેન બાહ્યઃ સ્યાત્ પ્રાતિમાદિકઃ ॥ ૩૮॥
દેશાભ્યન્તરો જ્ઞેયો નાભિચક્રહૃદાદિકઃ ।
ચિત્તસ્ય બન્ધનં તત્ર વૃત્તિરેવ ન ચાપરમ્ ॥ ૩૯॥
નાભિચક્રાદિદેશેષુ પ્રત્યય્સ્યૈકતાનતા ।
ધ્યાનં સમાધિસ્તત્રૈવ ત્વાત્મનઃ શૂન્યવત્ સ્થિતિઃ ॥ ૪૦॥
ધારણાદિત્રયે ત્વ્ એકવિષયે પારિભાષિકી ।
સંજ્ઞા સંયમ ઇત્યેષા ત્રયોચ્ચારણલાઘવાત્ ॥ ૪૧॥
યોગિનઃ સંયમજયાત્ પ્રજ્ઞાલોકઃ પ્રવર્તતે ।
સંયમસ્ય તુ કર્તવ્યો વિનિયોગોઽત્ર ભૂમિષુ ॥ ૪૨॥
પઞ્ચભ્યોઽપિ યમાદિભ્યો ધારણાદિત્રયં ભવેત્ ।
અન્તરઙ્ગં  હિ નિર્બીજસમાધિઃ સ્યાત્ તતઃ પરમ્ ॥ ૪૩॥
અજિત્વા ત્વપરાં ભૂમિં  નારોહેદ્ભૂમિં  ઉત્તરામ્ ।
અજિત્વારોહણે ભૂમેર્યોગિનઃ સ્યુરુપદ્રવાઃ ॥ ૪૪॥
હિક્કાશ્વાસપ્રતિશ્યાયકર્ણદન્તાક્ષિવેદનાઃ ।
મૂકતાજડતાકાસશિરોરોગજ્વરાસ્ત્વ્ ઇતિ ॥ ૪૫॥
યસ્યેશ્વરપ્રસાદેન યોગો ભવતિ તસ્ય તુ ।
ન રોગાઃ સમ્ભવત્યેતે યેઽધરોત્તરભૂમિજાઃ ॥ ૪૬॥
એક એવાખિલો ધર્મો બાલ્યકૌમારયૌવનૈઃ ।
વાર્ધકેન તુ કાલેન પરિણામાદ્વિનશ્યતિ ॥ ૪૭॥
પરાગ્ભૂતસ્ય યાતીડાપિઙ્ગલાભ્યામહર્નિશમ્    ।
કાલસ્તં શમયેત્ પ્રત્યગ્ અભિયાતઃ સુષુમ્ણયા ॥ ૪૮॥
મુક્તિમાર્ગઃ સુષુમ્ણા સ્યાત્ કાલસ્તત્ર હિ વઞ્ચિતઃ ।
ચન્દ્રાદિત્યાત્મકઃ કાલસ્તયોર્માર્ગદ્વયં સ્ફુટમ્ ॥ ૪૯॥

ક્ષીરાત્ સમુદ્ધૃતં ત્વાજ્યં ન પુનઃ ક્ષીરતાં વ્રજેત્ ।
પૃથક્કૃતો ગુણેભ્યસ્તુ ભૂયો નાત્મા ગુણી ભવેત્ ॥ ૫૦॥
યથા નીતા રસેન્દ્રેણ ધાતવઃ શાતકુમ્ભતામ્ ।
પુનરાવૃત્તયે ન સ્યુસ્તદ્વદાત્માપિ યોગિનામ્ ॥ ૫૧॥
નાડીચક્રગતિર્જ્ઞેયા યોગમભ્યસ્યતાં સદા ।
સુષુમ્ણા મધ્યવંશાસ્થિદ્વારેણ તુ શિરોગતા ॥ ૫૨॥
ઇડા ચ પિઙ્ગલા  ઘ્રાણપ્રદેશે સવ્યદક્ષિણે ।
ઇડા ચન્દ્રસ્ય માર્ગઃ સ્યાત્ પિઙ્ગલા  તુ રવેસ્તથા ॥ ૫૩॥
કુહૂરધોગતા  લિઙ્ગં  વૃષણં પાયુમપ્યસૌ ।
વિશ્વોદરા ધારણા ચ સવ્યેતરકરી ક્રમાત્ ॥ ૫૪॥
સવ્યેતરાઙ્ગી  વિજ્ઞેયૌ હસ્તિજિહ્વા યશસ્વિની ।
સરસ્વતી તુ જિહ્વા સ્યાત્ સુષુમ્નાપૃષ્ઠનિર્ગતા ॥ ૫૫॥
તત્પાર્શ્વયોઃ સ્થિતૌ કર્ણૌ શઙ્ખિની  ચ પયસ્વિની ।
ગાન્ધારી સવ્યનેત્રં સ્યાન્ નેત્રં પૂષા ચ દક્ષિણમ્ ॥ ૫૬॥
જ્ઞાનકર્મેન્દ્રિયાણિ સ્યુર્નાડ્યઃ કણ્ઠાદ્વિનિઃસૃતાઃ ।
નાડ્યો હિ યોગિનાં જ્ઞેયાઃ સિરા એવ ન ચાપરાઃ ॥ ૫૭॥
પ્રાણાદિવાયુસઞ્ચારો નાડીષ્વેવ યથા તથા ।
જ્ઞાતવ્યો યોગશાસ્ત્રેષુ તદ્વ્યાપારશ્ચ દૃશ્યતામ્ ॥ ૫૮॥
યોગી તુ સંયમસ્થાને સંયમાત્ સર્વવિદ્ભવેત્ ।
પૂર્વજાતિપરિજ્ઞાનં સંસ્કારે સંયમાદ્ભવેત્ ॥ ૫૯॥
હસ્ત્યાદીનાં બલાનિ સ્યુર્હસ્ત્યાદિસ્થાનસંયમાત્ ।
મૈત્ર્યાદિ લભતે યોગી મૈત્ર્યાદિસ્થાનસંયમાત્ ॥ ૬૦॥
ચન્દ્રે સ્યાત્ સંયમાત્ તસ્ય તારકાવ્યૂહવેદનમ્ ।
ધ્રુવે તદ્ગતિવિજ્ઞાનં સૂર્યે સ્યાદ્ભુવનેષુ ધીઃ ॥ ૬૧॥
કાયવ્યૂહપરિજ્ઞાનં નાભિચક્રે તુ સંયમાત્ ।
ક્ષુત્પિપાસાનિવૃત્તિઃ સ્યાત્ કણ્ઠકૂપે તુ સંયમાત્ ॥ ૬૨॥
કૂર્મનાડ્યાં ભવેત્ સ્થૈર્યં ઊર્ધ્વજ્યોતિષિ સિદ્ધધીઃ ।

જિહ્વાગ્રે રસસંવિત્ સ્યાન્ નાસાગ્રે ગન્ધવેદનમ્ ॥ ૬૩॥
અભ્યાસાદનિશં તસ્માદ્દેહકાન્તિઃ શુભાકૃતિઃ  ।
ક્ષુદાદિવિનિવૃત્તિશ્ચ જાયતે વત્સરાર્ધતઃ ॥ ૬૪॥
સંવત્સરેણ વિવિધા જાયન્તે યોગસિદ્ધયઃ ।
યથેષ્ટચરિતં જ્ઞાનમતીતાદ્યર્થગોચરમ્ ॥ ૬૫॥
સ્વદેહેન્દ્રિયસંશુદ્ધિર્જરામરણસઙ્ક્ષયઃ ।
વૈરાગ્યેણ નિવૃત્તિઃ સ્યાત્ સંસારે યોગિનોઽચિરાત્ ॥ ૬૬॥
અણિમાદ્યષ્ટકં તસ્ય યોગસિદ્ધસ્ય જાયતે ।
તેન મુક્તિવિરોધો ન શિવસ્યેવ યથા તથા ॥ ૬૭॥
અણિમા લઘિમા ચૈવ મહિમા પ્રાપ્તિરીશિતા ।
પ્રાકામ્યં ચ તથેશિત્વં વશિત્વં યત્ર કામદમ્ ॥ ૬૮॥
ઇતિ સર્વદર્શનસિદ્ધાન્તસઙ્ગ્રહે  પતઞ્જલિસેશ્વરસાઙ્ખ્યપક્ષો નામ દશમં પ્રકરણમ્ ।

૧૧. વેદવ્યાસોક્તો ભારતપક્ષઃ
સર્વશાસ્ત્રાવિરોધેન વ્યાસોક્તો ભારતે દ્વિજૈઃ ।
ગૃહ્યતે સાઙ્ખ્યપક્ષાદ્ધિ વેદસારોઽથ વૈદિકૈઃ  ॥ ૧॥
પુરુષઃ પ્રકૃતિશ્ચેતિ  દ્વયાત્મકમિદં જગત્ ।
પરઃ શયાનસ્તન્માત્રપુરે તુ પુરુષઃ સ્મૃતઃ ॥ ૨॥
તન્માત્રાઃ સૂક્ષ્મભૂતાનિ પ્રાયસ્તે ત્રિગુણાઃ સ્મૃતાઃ ।
પ્રકૃતિર્ગુણસામ્યં  સ્યાદ્ગુણાઃ સત્ત્વં રજસ્તમઃ ॥ ૩॥
બન્ધઃ પુંસો ગુણાવેશો મુક્તિર્ગુણાવિવેકધીઃ ।
ગુણસ્વભાવૈરાત્મા સ્યાદુત્તમો મધ્યમોઽધમઃ ॥ ૪॥
ઉત્તમઃ સાત્ત્વિકઃ શ્લેષ્મપ્રકૃતિઃ  સ જલાત્મકઃ ।
રાજસો મધ્યમો હ્યાત્મા સ પિત્તપ્રકૃતિર્મતઃ  ॥ ૫॥
અધમસ્તામસો વાતપ્રકૃતિર્યત્  તમો મરુત્ ।
સત્ત્વં શુક્લં રજો રક્તં ધૂમ્રં કૃષ્ણં તમો મતમ્ ॥ ૬॥
જલાગ્નિપવનાત્માનઃ શુક્લરક્તાસિતાસ્તતઃ ।
તત્તદાકારચેષ્ટાદ્યૈર્લક્ષ્યન્તે સાત્ત્વિકાદયઃ ॥ ૭॥

પ્રિયઙ્ગુદુર્વાશસ્ત્રાબ્જહેમવર્ણઃ  કફાત્મકઃ ।
ગૂઢાસ્થિબન્ધઃ સુસ્નિગ્ધપૃથુવક્ષા બૃહત્તમઃ ॥ ૮॥
ગમ્ભીરો માંસલઃ સૌમ્યો ગજગામી મહામનાઃ ।
મૃદઙ્ગનાદો  મેધાવી દયાલુઃ સત્યવાગ્ ઋજુઃ  ॥ ૯॥
ક્ષુત્તૃડ્ દુઃખપરિક્લેશૈરતપ્તો ઘર્મતસ્તથા ।
અનેકપુત્રભૃત્યાઢ્યો ભૂરિશુક્રો રતિક્ષમઃ ॥ ૧૦॥
ધર્માત્મા મિતભાષી ચ નિષ્ઠુરં  વક્તિ ન ક્વચિત્ ।
બાલ્યેઽપ્યરોદનોલોલો ન બુભૂક્ષાર્દિતો   ભૃશમ્ ॥ ૧૧॥
ભૂઙ્ક્તેઽલ્પં મધુરં કોષ્ણં તથાપિ બલવાનસૌ ।
અપ્રતીકારતો વૈરં ચિરં ગૂઢં વહત્યસૌ ॥ ૧૨॥
ધૃતિર્બુદ્ધિઃ સ્મૃતિઃ પ્રીતિઃ સુખં લજ્જાઙ્ગલાઘવમ્  ।
આનૃણ્યં સમતારોગ્યમકાર્પણ્યમચાપલમ્ ॥ ૧૩॥
ઇષ્ટાપૂર્તવિશેષાણાં ક્રતૂનામવિકત્થનમ્ ।
દાનેન ચાનુગ્રહણમસ્પૃહા ચ પરાર્થતઃ ॥ ૧૪॥
સર્વભૂતદયા ચેતિ ગુણૈર્જ્ઞેયોઽત્ર સાત્ત્વિકઃ ।
રજોગુણપરિચ્છેદ્યો રાજસોત્ર યથા જનઃ ॥ ૧૫॥
રજઃ પિત્તં તદેવાગ્નિરગ્નિસ્તત્ પિત્તજસ્તુ વા ।
તીવ્રતૃષ્ણો બુભુક્ષાર્તઃ પૈત્તિકોઽમિતભોજનઃ ॥ ૧૬॥
પિઙ્ગકેશોઽલ્પરોમા  ચ તામ્રવક્ત્રાઙ્ઘ્રિહસ્તકઃ  ।
ઘર્માસહિષ્ણુરુષ્ણાઙ્ગઃ  સ્વેદનઃ પૂતિગન્ધયુક્ ॥ ૧૭॥
સ્વસ્થો વિરેચનાદેવં મૃદુકોષ્ઠોઽતિકોપનઃ ।
શૂરઃ સુચરિતો માની ક્લેશભીરુશ્ચ પણ્ડિતઃ ॥ ૧૮॥
માલ્યાનુલેપનાદીચ્છુરતિસ્વચ્છોજ્જ્વલાકૃતિઃ   ।
અલ્પશુક્લોઽલ્પકામશ્ચ કામિનીનામનીપ્સિતઃ ॥ ૧૯॥
બાલ્યેપિ પલિતં ધત્તે રક્તરોમાથ નીલિકામ્ ।
બલી સાહસિકો ભોગી સંપ્રાપ્તવિભવઃ સદા ॥ ૨૦॥
ભુઙ્ક્તેઽતિમધુરં ચાર્દ્રં ભક્ષ્યં કટ્વમ્લનિસ્પૃહઃ ।

નાત્યુષ્ણભોજી પાનીયમન્તરા પ્રચુરં પિબન્ ॥ ૨૧॥
નેત્રં તન્વ્ અલ્પપક્ષ્માસ્ય ભવેચ્છીતજલપ્રિયઃ ।
કોપેનાર્કાભિતાપેન રાગમાશુ પ્રયાતિ ચ ॥ ૨૨॥
અત્યાગિત્વમકારુણ્યં સુખદુઃખોપસેવનમ્ ।
અહઙ્કારાદસત્કારશ્ચિન્તા વૈરોપસેવનમ્ ॥ ૨૩॥
પરભાર્યાપહરણં હ્રીનાશોઽનાર્જવં  ત્વિતિ ।
રાજસસ્ય ગુણાઃ પ્રોક્તાસ્તામસસ્ય ગુણા યથા ॥ ૨૪॥
અધર્મસ્તામસો જ્ઞેયસ્તામસો વાતિકો જનઃ ।
અધન્યો મત્સરો ચોરઃ પ્રાકૃતો નાસ્તિકો ભૃશમ્ ॥ ૨૫॥
દીર્ઘસ્ફુટિતકેશાન્તઃ કૃશઃ કૃષ્ણોઽતિલોમશઃ ।
અસ્નિગ્ધવિરલસ્થૂલદન્તો ધૂસરવિગ્રહઃ ॥ ૨૬॥
ચઞ્ચલાસ્ય ધૃતિર્બુદ્ધિશ્ચેષ્ટા દૃષ્ટિર્ગતિઃ સ્મૃતિઃ ।
સૌહાર્દમસ્થિરં તસ્ય પ્રલાપોઽસઙ્ગતઃ  સદા ॥ ૨૭॥
બહ્વાશી મૃગયાશીલો મલિષ્ઠઃ કલહપ્રિયઃ ।
શીતાસહિષ્ણુશ્ચપલો દોષધીર્જર્જરસ્વરઃ ॥ ૨૮॥
સન્નસક્તચલાલાપો ગીતવાદ્યરતઃ સદા ।
મધુરાદ્યુપભોગી ચ ભક્ષ્યપક્વામ્લસસ્પૃહઃ ॥ ૨૯॥
અલ્પપિત્તકફઃ પ્રેક્ષ્યોઽસ્વલ્પનિદ્રોઽલ્પજીવનઃ ।
એવમાદિગુણૈર્જ્ઞેયસ્તામસો વાતિકો જનઃ ॥ ૩૦॥
પઞ્ચભૂતગુણાન્ વક્ષ્યે ત્રૈગુણ્યાન્ નાતિભેદિનઃ ।
જઙ્ગમાનાં  ચ સર્વેષાં શરીરે પઞ્ચ ધાતવઃ ।
પ્રત્યેકશઃ પ્રભિદ્યન્તે યૈઃ શરીરં વિચેષ્ટતે ॥ ૩૧॥
ત્વક્ ચ માંસં તથાસ્થીનિ મજ્જા સ્નાયુશ્ચ પઞ્ચમઃ ।
ઇત્યેતદિહ સઙ્ઘાતં  શરીરે પૃથિવીમયમ્ ॥ ૩૨॥
તેજો હ્યગ્નિસ્તથા ક્રોધશ્ચક્ષુરુષ્મા તથૈવ ચ ।
અગ્નિર્જરયતે યચ્ચ પઞ્ચાગ્નેયાઃ શરીરિણઃ ॥ ૩૩॥
શ્રોત્રં ઘ્રાણં તથાપ્યઞ્ચ હૃદયં કોષ્ઠં એવ ચ ।
આકાશાત્ પ્રાણિનાં એતે શરીરે પઞ્ચ ધાતવઃ ॥ ૩૪॥

શ્લેષ્મા પિત્તમથ ખેદો વસા શોણિતં એવ ચ ।
ઇત્યાપઃ પઞ્ચધા દેહે ભવન્તિ પ્રાણિનાં સદા ॥ ૩૫॥
પ્રાણાત્ પ્રણીયતે દેહી વ્યાનાદ્વ્યાયચ્છતે તથા ।
ગચ્છત્યપાનોઽધશ્ચૈવ સમાનો હૃદ્યવસ્થિતઃ ॥ ૩૬॥
ઉદાનાદુચ્છ્વસિતિ  ચ પ્રતિભેદાચ્ચ ભાષતે ।
ઇત્યેતે વાયવઃ પઞ્ચ ચેષ્ટયન્તીહ દેહિનમ્ ॥ ૩૭॥
ઇષ્ટશ્ચાનિષ્ટગન્ધશ્ચ મધુરઃ કટુરેવ ચ ।
નિર્હારી સઙ્ગતઃ  સ્નિગ્ધો રુક્ષો વિશદ એવ ચ ।
એવં નવવિધો જ્ઞેયઃ પાર્થિવો   ગન્ધવિસ્તરઃ ॥ ૩૮॥
મધુરો લવણસ્તિક્તઃ કષાયોઽમ્લઃ કટુસ્તથા ।
એવં ષડ્વિધવિસ્તારો રસો વારિમયઃ સ્મૃતઃ ॥ ૩૯॥
હ્રસ્વો  દીર્ઘસ્તથા સ્થૂલશ્ચતુરસ્રોઽથ વૃત્તવાન્ ।
શુક્લઃ કૃષ્ણસ્તથા રક્તો નીલઃ પીતોઽરુણસ્તથા ॥ ૪૦॥
કઠિનશ્ચિક્કણઃ શ્લક્ષ્ણઃ પિચ્છિલો મૃદુદારુણઃ ।
એવં ષોડશવિસ્તારો જ્યોતીરૂપો ગુણઃ સ્મૃતઃ ॥ ૪૧॥
ઉષ્ણઃ શીતઃ સુખો દુઃખઃ સ્નિગ્ધો વિશદ એવ ચ ।
તથા ખરો મૃદૂ રૂક્ષો લઘુર્ગુરુતરોઽપિ ચ ।
એવ્ગ્ દ્વાદશવિસ્તારો વાયવ્યો ગુણ ઉચ્યતે ॥ ૪૨॥
ષડ્જર્ષભૌ ચ ગાન્ધારો મધ્યમઃ પઞ્ચમસ્તથા ।
ધૈવતો નિષધશ્ચૈવ સપ્તૈતે શબ્દજા ગુણાઃ ॥ ૪૩॥
આકાશજં શબ્દમાહુરેભિર્વાયુગુણૈઃ  સહ ।
અવ્યાહતૈશ્ચેતયતે ન વેત્તિ વિષમસ્થિતૈઃ ॥ ૪૪॥
આપ્યાય્યન્તે ચ તે નિત્યં ધાતવસ્તૈસ્તુ પઞ્ચભિઃ ।
આપોઽગ્નિર્મરુતશ્ચૈવ નિત્યં જાગ્રતિ દેહિષુ ॥ ૪૫॥
ચતુર્વ્યૂહાત્મકો વિષ્ણુશ્ચતુર્ધૈવાકરોજ્જગત્ ।
બ્રહ્મક્ષત્રિયવિટ્શૂદ્રાંશ્ચતુર્વર્ણાન્ ગુણાત્મકાન્ ॥ ૪૬॥
વિપ્રઃ શુક્લો નૃપો રક્તઃ પીતો વૈશ્યોઽન્ત્યજોસિતઃ ।

વિસ્તૃત્ય ધર્મશાસ્ત્રે હિ તેષાં કર્મ સમીરિતમ્ ॥ ૪૭॥
એકસ્મિન્ન્ એવ વર્ણે તુ ચાતુર્વર્ણ્યે ગુણાત્મકમ્ ।
મોક્ષધર્મેઽધિકારિત્વસિદ્ધયે મુનિરભ્યધાત્ ॥ ૪૮॥
સ કર્મદેવતાયોગજ્ઞાનકાણ્ડેષ્વ્ અનુક્રમાત્ ।
પ્રવર્તયતિ તત્કર્મપરિપાકક્રમં વિદન્ ॥ ૪૯॥
ઋજવઃ શુદ્ધવર્ણાભાઃ ક્ષમાવન્તો દયાલવઃ ।
સ્વધર્મનિરતા યે સ્યુસ્તે દ્વિજેષુ દ્વિજાતયઃ ॥ ૫૦॥
કામભોગપ્રિયાસ્તીક્ષ્ણાઃ ક્રોધનાઃ પ્રિયસાહસાઃ ।
ત્યક્તસ્વધર્મા રક્તાઙ્ગાસ્તે  દ્વિજા ક્ષત્રતાં ગતાઃ ॥ ૫૧॥
ગોષુ વૃત્તિં  સમાધાય પીતાઃ કૃષ્યુપજીવિનઃ ।
સ્વધર્માન્ નાનુતિષ્ઠન્તિ તે દ્વિજા વૈશ્યતાં ગતાઃ ॥ ૫૨॥
હિંસાનૃતપ્રિયા   લુબ્ધાઃ સર્વકર્મોપજીવિનઃ ।
કૃષ્ણાઃ શૌચપરિભ્રષ્ટાસ્તે દ્વિજાઃ શૂદ્રતાં ગતાઃ ॥ ૫૩॥
સમયાચારનિઃશેષકૃત્યભેદૈર્વિમોહયન્   ।
મોક્ષદો વિષ્ણુરેવ સ્યાદ્દેવદૈતેયરક્ષસામ્ ॥ ૫૪॥
ચતુર્ભિર્જન્મભિર્મુક્તિર્દ્વેષેણ  ભજતસ્તવ ।
ભવેદિતિ વરો દત્તઃ પુણ્ડરીકાય વિષ્ણુના ॥ ૫૫॥
રજઃસત્ત્વતમોમાર્ગૈસ્તદાત્માનઃ સ્વકર્મભિઃ ।
પ્રાપ્યતે વિષ્ણુરેવૈકો દેવદૈત્યનિશાચરૈઃ ॥ ૫૬॥
બ્રહ્મવિષ્ણુહરાખ્યાભિઃ સૃષ્ટિસ્થિતિલયાનપિ ।
હરિરેવ કરોત્યેકો રજઃસત્ત્વતમોવશાત્ ॥ ૫૭॥
સાત્ત્વિકાસ્ત્રિદશાઃ સર્વે ત્વસુરા રાજસા મતાઃ ।
તામસા રાક્ષસા શીલપ્રકૃત્યાકૃતિવર્ણતઃ  ॥ ૫૮॥
ધર્મઃ સુરાણાં પક્ષઃ સ્યાદધર્મોઽસુરરક્ષસામ્ ।
પિશાચાદેરધર્મઃ સ્યાદેષાં લક્ષ્મ રજસ્તમઃ ॥ ૫૯॥
ઈશ્વરાજ્જ્ઞાનમન્વિચ્છેચ્છ્રિયમિચ્છેદ્ધુતાશનાત્  ।
આરોગ્યં ભાસ્કરાદિચ્છેન્મોક્ષમિચ્છેજ્જનાર્દનાત્ ॥ ૬૦॥

યસ્મિન્ પક્ષે તુ યો જાતઃ સુરો વાપ્યસુરોઽપિ વા ।
સ્વધર્મ એવ તસ્ય સ્યાદધર્મેઽપ્યત્ર ધર્મવિત્ ॥ ૬૧॥
વેદત્રયોક્તા યે ધર્માસ્તેઽનુષ્ઠેયાસ્તુ સાત્ત્વિકૈઃ ।
અધર્મોઽથર્વવેદોક્તો રાજસૈસ્તામસૈઃ શ્રિતઃ ॥ ૬૨॥
વિષ્ણુક્રમણપર્યન્તો યોગોઽસ્માકં યથા તથા ।
રાજસૈસ્તામસૈર્બ્રહ્મરુદ્રાવ્ ઇજ્યૌ તુ તદ્ગુણૌ ॥ ૬૩॥
નિજધર્મપથાયાતાનનુગૃહ્ણાત્યસૌ હરિઃ ।
મુચ્યતે નિજધર્મેણ પરધર્મો ભયાવહઃ ॥ ૬૪॥
એક એવ પરો વિષ્ણુઃ સુરાસુરનિશાચરાન્ ।
ત્રિગુણાનુગુણં નિત્યમનુગૃહ્ણાતિ લીલયા ॥ ૬૫॥
ઇતિ સર્વદર્શનસિદ્ધાન્તસઙ્ગ્રહે  વેદવ્યાસોક્તો ભારતપક્ષો

નામૈકાદશં પ્રકરણમ્ ।

૧૨. વેદાન્તપક્ષઃ
વેદાન્તશાસ્ત્રસિદ્ધાન્તઃ સઙ્ક્ષેપાદથ કથ્યતે ।
તદર્થપ્રવણાઃ પ્રાયઃ સિદ્ધાન્તાઃ પરવાદિનામ્ ॥ ૧॥
બ્રહ્માર્પણકૃતૈઃ પુણ્યૈર્બ્રહ્મજ્ઞાનાધિકારિભિઃ ।
તત્ ત્વમસ્યાદિવાક્યાર્થો બ્રહ્મ જિજ્ઞાસ્યતે બુધૈઃ ॥ ૨॥
નિત્યાનિત્યવિવેકિત્વમિહામુત્રફલાસ્પૃહા ।
શમો દમો મુમુક્ષુત્વં યસ્ય તસ્યાધિકારિતા ॥ ૩॥
તત્ ત્વમસ્યેવ નાન્યસ્ત્વં તચ્છબ્દાર્થઃ પરેશ્વરઃ ।
ત્વંશબ્દાર્થો પુરોવર્તી તિર્યઙ્મર્ત્યાદિકોઽપરઃ ॥ ૪॥
તાદાત્મ્યમસિ શબ્દાર્થો જ્ઞેયસ્તત્ત્વમ્પદાર્થયોઃ ।
સોઽયં પુરુષ ઇત્યાદિ વાક્યે તાદાત્મ્યવન્ મતઃ ॥ ૫॥
સ્યાન્ મતં તત્ ત્વમસ્યાદિવાક્યં સિદ્ધાર્થબોધનાત્ ।
કથં પ્રવર્તકં પુંસાં વિધિરેવ પ્રવર્તકઃ ॥ ૬॥
આત્મા જ્ઞાતવ્ય ઇત્યાદિવિધિભિઃ પ્રતિપાદિતાઃ ।
યજમાનાઃ પ્રશસ્યન્તે તત્ત્વવાદૈરિહારુણૈઃ ॥ ૭॥

બુદ્ધીન્દ્રિયશરીરેભ્યો ભિન્ન આત્મા વિભુર્ધ્રુવઃ ।
નાનાભૂતઃ પ્રતિક્ષેત્રમર્થવિત્તિષુ ભાસતે ॥ ૮॥
વ્યર્થાતો બ્રહ્મજિજ્ઞાસા વાક્યસ્યાન્યપરત્વતઃ ।
અત્ર બ્રૂમઃ સમાધાનં ન લિઙ્ એવ પ્રવર્તકઃ ॥ ૯॥
ઇષ્ટસાધનતાજ્ઞાનાદપિ લોકઃ પ્રવર્તતે ।
પુત્રસ્તે જાત ઇત્યાદૌ વિધિરૂપો ન તાદૃશઃ ॥ ૧૦॥
આત્મા જ્ઞાતવ્ય ઇત્યાદિવિધયસ્ત્વ્ આરુણે સ્થિતાઃ ।
બોધં વિદધતે બ્રહ્મણ્યજ્ઞાનાદ્ભ્રાન્તચેતસામ્ ॥ ૧૧॥
સ્યાદેતત્ કામ્યકર્માણિ પ્રતિસિદ્ધાનિ વર્જયન્ ।
વિહિતં કર્મ કુર્વાણઃ શુદ્ધાન્તઃકરણઃ પુમાન્ ।
સ્વયં એવ ભવેજ્જ્ઞાની ગુરુવાક્યાનપેક્ષયા ॥ ૧૨॥
તદયુક્તં ન વિજ્ઞાનં કર્મભિઃ કેવલૈર્ભવેત્ ।
ગુરુપ્રસાદજન્યં હિ જ્ઞાનમિત્યુક્તમારુણૈઃ ॥ ૧૩॥
પ્રત્યક્ પ્રવણતાં બુદ્ધેઃ કર્માણ્યુત્પાદ્ય શક્તિતઃ ।
કૃતાર્થાન્યસ્તમાયાન્તિ પ્રાવૃડન્તે ઘના ઇવ ॥ ૧૪॥
પ્રત્યક્પ્રવણબુદ્ધેસ્તુ બ્રહ્મજ્ઞાનાધિકારિણઃ ।
સ્યાદેવ બ્રહ્મજિજ્ઞાસા તત્ ત્વમસ્યાદિભિર્ગુરોઃ ॥ ૧૫॥
તત્ ત્વમસ્યાદિ વાક્યૌઘો વ્યાખ્યાતો હિ પુનઃ પુનઃ ।
ગુર્વનુગ્રહહીનસ્ય નાત્મા સમ્યક્ પ્રકાશતે ॥ ૧૬॥
આત્માવિદ્યાનિમિત્તોત્થઃ પ્રપઞ્ચઃ પાઞ્ચભૌતિકઃ ।
નિવર્તતે યથા તુચ્છં શરીરભુવનાત્મકમ્ ।
તથા બ્રહ્મવિવર્તં તુ વિજ્ઞેયમખિલં જગત્ ॥ ૧૭॥
વેદાન્તોક્તાત્મવિજ્ઞાનવિપરીતમતિસ્તુ યા ।
આત્મન્યવિદ્યા સાનાદિઃ સ્થૂલસૂક્ષ્માત્મના સ્થિતા ॥ ૧૮॥
આત્મનઃ ખં તતો વાયુર્વાયોરગ્નિસ્તતો જલમ્ ।
જલાત્ પૃથિવ્યભૂદ્ભૂમેર્વ્રીહ્યાદ્યૌષધયોઽભવન્ ॥ ૧૯॥
ઔષધિભ્યોઽન્નમન્નાત્ તુ પુરુષઃ પઞ્ચકોશવાન્ ।
અપઞ્ચીકૃતતન્માત્રઃ સૂક્ષ્મભૂતાત્મકો જનઃ ।

સ્થૂલીભવતી તદ્ભેદસ્તિર્યઙ્નરસુરાત્મકઃ  ॥ ૨૦॥
ધર્માધિક્યે તુ દેવત્વં તિર્યક્ત્વં સ્યાદધર્મતઃ ।
તયોઃ સામ્યે મનુષ્યત્વમિતિ ત્રેધા તુ કર્મભિઃ ॥ ૨૧॥
ત્વગસૃઙ્માંસમેદોઽસ્થિમજ્જાશુક્રાણિ ધાતવઃ ।
સપ્તાન્નપરિણામાઃ સ્યુઃ પુંસ્ત્રીત્વમપિ ન સ્વતઃ ॥ ૨૨॥
શુક્રાધિક્યે પુમાન્ ગર્ભે રક્તાધિક્યે વધૂસ્તથા ।
નપુંસકં તયોઃ સામ્યે માતુઃ સઞ્જાયતે સદા ॥ ૨૩॥
મજ્જાસ્થિસ્નાયવઃ શુક્રાદ્રક્તાત્ ત્વઙ્માંસશોણિતાઃ ।
ષટ્કોશાખ્યં ભવેદેતત્ પિતુર્માતુસ્ત્રયં ત્રયમ્ ॥ ૨૪॥
બુભુક્ષા ચ પિપાસા ચ શોકમોહૌ જરામૃતૌ ।
ષડૂર્મયઃ પ્રાણબુદ્ધિદેહેષુ સ્યાદ્દ્વયં  દ્વયમ્ ॥ ૨૫॥
આત્મત્વેન ભ્રમન્ત્યત્ર વાદિનઃ કોશપઞ્ચકે ।
અન્નપ્રાણમનોજ્ઞાનમયાઃ કોશાસ્તથાત્મનઃ ॥ ૨૬॥
આનન્દમયકોશશ્ચ પઞ્ચકોશા ઇતીરિતાઃ ।
મયઙ્વિકારે  વિહિત ઇત્યાનન્દમયોઽભ્યસન્ ॥ ૨૭॥
ગૃહ્ણાત્યન્નમયાત્માનં દેહં લોકાયતઃ ખલુ ।
દેહૈઃ પરિમિતં પ્રાણમયમારહતા વિદુઃ ॥ ૨૮॥
વિજ્ઞાનમયમાત્માનં બૌદ્ધા ગૃહ્ણન્તિ નાપરમ્ ।
આનન્દમયમાત્માનં વૈદિકાઃ કેચિદૂચિરે ॥ ૨૯॥
અહઙ્કારાત્મવાદી તુ પ્રાહ પ્રાયો મનોમયમ્ ।
કર્તૃત્વાદિભિરસ્પૃષ્ટો ગ્રાહ્ય અન્યથાવિન્મતે ॥ ૩૦॥
કર્તૃત્વં કર્મકાણ્ડસ્થૈર્દેવતાકાણ્ડમાશ્રિતૈઃ ।
અવશ્યાશ્રયણીયં હિ નાન્યથા કર્મ સિધ્યતિ ॥ ૩૧॥
વસન્તે બ્રાહ્મણોઽત્રાગ્નીન્ આદધીતેતિ વૈ વિધૌ ।
દેહો વાત્મવિશિષ્ટો વા કોધિકારી તુ કર્મણિ ॥ ૩૨॥
અચેતનત્વાદ્દેહસ્ય સ્વર્ગકામાદ્યસમ્ભવાત્ ।
ન જાઘટીતિ કર્તૃત્વં નાશિત્વાત્ તત્ર કર્મણિ ॥ ૩૩॥

આત્મનો બ્રાહ્મણત્વાદિજાતિરેવ ન વિદ્યતે ।
જાતિવર્ણાશ્રમાવસ્થાવિકારેભ્યોઽપિ સોઽપરઃ ॥ ૩૪॥
વિશિષ્ટો નાપરઃ કશ્ચિદ્વિદ્યતે દેહદેહિનોઃ ।
અતઃ કાલ્પનિકઃ કર્તા વિજ્ઞેયસ્તત્ર કર્મણિ ॥ ૩૫॥
નેતિ નેત્યુચ્યમાને તુ પઞ્ચકોશે ક્રમેણ યઃ ।
ભાસતે તત્પરં બ્રહ્મ સ્યાદવિદ્યા તતોઽન્યથા ॥ ૩૬॥
આત્મસ્વરૂપમાચ્છાદ્ય વિક્ષેપાન્ સા કરોત્યલમ્ ।
અહઙ્કારાખ્યવિક્ષેપઃ કામાત્ કર્મફલં સદા ॥ ૩૭॥
મૂલભૂતોઽખિલભ્રાન્તેર્બિભ્રાણો   દુઃખસન્તતિમ્ ।
વ્યવહારાન્ કરોત્યુચ્ચૈઃ સર્વાન્ લૌકિકવૈદિકાન્ ।
માતૃમાનપ્રમેયાદિભિન્નાન્ સર્વસ્ય સત્યવત્ ॥ ૩૮॥
નિષ્ક્રિયસ્ય ત્વસઙ્ગસ્ય  ચિન્માત્રસ્યાત્મનઃ ખલુ ।
સ્વતો ન વ્યવહારોઽયં સમ્ભવત્યનપેક્ષિણઃ ॥ ૩૯॥
જડશ્ચેતત્યહઙ્કારશ્ચૈતન્યાધ્યાસનાદ્ધ્રુવમ્ ।
અન્યવસ્ત્વન્તરાધ્યાસાદાત્માન્યત્વેન ભાસતે ॥ ૪૦॥
ઇદં અંશો દ્વિધાભૂતસ્તત્ર પ્રાણઃ ક્રિયાશ્રયઃ ।
જ્ઞાનાધારોઽપરો બુદ્ધિર્મન ઇત્યંશ ઈરિતઃ ॥ ૪૧॥
તસ્ય ચેષ્ટાદયોઽપીષ્ટાઃ પ્રાણાદ્યાઃ પઞ્ચ વાયવઃ ।
કરણાદ્યાઃ ક્રિયાભેદવાગાદિદ્વારકાસ્તથા ।
દ્વિધાન્તઃકરણં બુદ્ધિર્મનઃ કાર્યવશાદિહ ॥ ૪૨॥
આત્મૈવ કેવલઃ સાક્ષાદહમ્બુદ્ધૌ તુ ભાતિ ચેત્ ।
કૃશોઽસ્મીતિ મતૌ ભાતિ કેવલો નેતિ તદ્વદ ॥ ૪૩॥
કૃશાદયોઽત્ર દૃશ્યત્વાન્ નાત્મધર્મા યથા મતાઃ ।
મુખાદયોઽપિ દેહસ્થા નાત્મધર્માસ્તથૈવ ચ ॥ ૪૪॥
માતૃમાનપ્રમેયેભ્યો ભિન્ન આત્માત્મવિન્મતે ।
તથૈવ ચોપપાદ્યઃ સ્યાન્ નિરસ્ય પરવાદિનઃ ॥ ૪૫॥
અનાત્મા વિષયશ્ચેતિ પ્રતિપાદ્યો ન કસ્યચિત્ ।
ઘટોઽહમિતિ કસ્યાપિ પ્રતિપત્તેરભાવતઃ ॥ ૪૬॥

રૂપાદિમત્ત્વાદ્દૃશ્યત્વાજ્જડત્વાદ્ભૌતિકત્વતઃ  ।
અન્નવચ્ ચાદનીયત્વાત્ શ્વાદેર્નાત્મા કલેવરમ્ ॥ ૪૭॥
દેહતો વ્યતિરેકેણ ચૈતન્યસ્ય પ્રકાશનાત્ ।
અતસ્ત્વન્નમયો દેહો નાત્મા લોકાયતેરિતઃ ॥ ૪૮॥
પ્રાણોઽપ્યાત્મા ન વાયુત્વાજ્જડત્વાદ્બાહ્યવાયુવત્ ।
ઇન્દ્રિયાણિ ન ચાત્મા સ્યાત્ કરણત્વાત્ પ્રદીપવત્ ॥ ૪૯॥
ચઞ્ચલત્વાન્ મનો નાત્મા સુષુપ્તૌ તદસમ્ભવાત્ ।
સુખે પર્યવસાનાં ચ સુખં એવાત્મવિગ્રહઃ ॥ ૫૦॥
ધત્તેઽન્નમયમાત્માનં પ્રાણઃ પ્રાણં મનો મનઃ ।
સચ્ચિદાનન્દગોવિન્દપરમાત્મ વહત્યસૌ ॥ ૫૧॥
યદા બાહ્યેન્દ્રિયૈરાત્મા ભુઙ્ક્તેઽર્થાન્ સ્વપરાઙ્મુખાન્ ।
તદા જાગ્રદવસ્થા સ્યાદાત્મનો વિશ્વસંજ્ઞિતા ॥ ૫૨॥
બાહ્યેન્દ્રિયગૃહીતાર્થાન્ મનોમાત્રેણ વૈ યદા ।
ભુઙ્ક્તે સ્વપ્નાંસ્તદા જ્ઞેયા તૈજસાખ્યા પરાત્મનઃ ॥ ૫૩॥
અવિદ્યાતિમિરગ્રસ્તમનસ્યાત્મન્યવસ્થિતે ।
સુષુપ્ત્યવસ્થા વિજ્ઞેયા પ્રાજ્ઞાખ્યાનન્દસંજ્ઞિતા ॥ ૫૪॥
સ્વાપેઽપિ તિષ્ઠતિ પ્રાણો મૃતભ્રાન્તિનિવૃત્તયે ।
અન્યથા શ્વાદયોઽશ્નન્તિ સંસ્કરિષ્યન્તિ વાનલે ॥ ૫૫॥
સ્વાપેઽપ્યાનન્દસદ્ભાવો ભવત્યેવોત્થિતો યતઃ ।
સુખમસ્વાપ્સમિત્યેવં પરામૃશતિ વૈ સ્મરન્ ॥ ૫૬॥
સ્યાન્ મતં વિષયાભાવાન્ ન તદ્વિષયજં સુખમ્ ।
વૈદ્યત્વાન્ ન નિજં તેન દુઃખાભાવે સુખભ્રમઃ ।
પ્રતિયોગિન્યદૃષ્ટેઽપિ સર્વાભાવોઽપિ ગૃહ્યતે ॥ ૫૭॥
યતોઽન્યસ્મૈ પુનઃ પૃષ્ટઃ સર્વાભાવં પ્રભાષતે ।
ન્યાયેનાનેન ભાવાનાં જ્ઞાનાભાવોઽનુભૂયતે ॥ ૫૮॥
અત્ર બ્રૂમઃ સમાધાનં દુઃખાભાવો ન ગૃહ્યતે ।
પ્રબુદ્ધેનેતિ સુપ્તસ્ય નાજ્ઞાનં પ્રતિ સાક્ષિતા ॥ ૫૯॥
પ્રતિયોગ્યગ્રહાત્ સ્વાપે દુઃખસ્ય પ્રતિયોગિતા ।

અભાવાખ્યં પ્રમાણં તુ નાસ્તિ પ્રાભાકરે મતે ॥ ૬૦॥
નૈયાયિકમતેઽભાવઃ પ્રત્યક્ષાન્ નાતિરિચ્યતે ।
સુખદુઃખાદિનિર્મુક્તેર્મોક્ષે પાષાણવત્ સ્થિતમ્ ।
આત્માનં પ્રવદન્ વાદી મૂર્ખઃ કિં  ન વદત્યસૌ ॥ ૬૧॥
સ્થિતમજ્ઞાનસાક્ષિત્વં નિત્યાનન્દત્વમાત્મનઃ ।
વદત્યત્રાત્મનાનાત્વં દેહેષુ પ્રતિવાદિનઃ ॥ ૬૨॥
એકશ્ચેતિ સર્વભૂતેષુ પુંસિ કસ્મિન્ મૃતે સતિ ।
સર્વે મ્રિયેરન્ જાયેરન્ જાતે કુર્યુશ્ચ કુર્વતિ ॥ ૬૩॥
એવં વિરુદ્ધધર્મા હિ દૃશ્યન્તે સર્વજન્તુષુ ।
અતઃ સર્વશરીરેષુ નાનાત્વં ચાત્મનાં સ્થિતમ્ ॥ ૬૪॥
વિરુદ્ધધર્મદૃષ્ટ્યૈવ પુંસાં ભેદસ્ત્વયેરિતઃ ।
વિરુદ્ધધર્મા દૃષ્ટા ક્વ દેહે વાત્મનિ વા વદ ॥ ૬૫॥
દેહે ચેદ્દેહનાનાત્વં સિદ્ધં કિં  તેન ચાત્મનિ ।
ચિદ્રૂપાત્મનિ ભેદશ્ચેત્ પુંસ્યેકસ્મિન્ પ્રસજ્યતે ॥ ૬૬॥
એકસ્યેન્દોરપાં પાત્રેષ્વ્ અનેકત્વં યથા તથા ।
અનેકદેહેષ્વેકાત્મપ્રતિભાસસ્તથા મતઃ ॥ ૬૭॥
આત્માન્યઃ પઞ્ચકોશેભ્યઃ ષડ્ભાવેભ્યઃ ષડૂર્મિતઃ   ।
દેહેન્દ્રિયમનોબુદ્ધિપ્રાણાહઙ્કારવર્જિતઃ   ॥ ૬૮॥
એકઃ સકલદેહેષુ નિર્વિકારો   નિરઞ્જનઃ ।
નિત્યોઽકર્તા સ્વયઞ્જ્યોતિર્વિભુર્ભોગવિવર્જિતઃ     ॥ ૬૯॥
બ્રહ્માત્મા નિર્ગુણઃ શુદ્ધો બોધમાત્રતનુઃ સ્વતઃ ।
અવિદ્યોપાધિકઃ કર્તા ભોક્તા રાગાદિદૂષિતઃ ॥ ૭૦॥
અહઙ્કારાદિદેહાન્તઃ કલુષીકૃતવિગ્રહઃ ।
યથોપાધિપરિચ્છિન્નો બન્ધકાષ્ટકવેષ્ટિતઃ ।
બ્રહ્માદિસ્થાવરાન્તેષુ ભ્રમન્ કર્મવશાનુગઃ ॥ ૭૧॥
કર્મણા પિતૃલોકાદિ નિષિદ્ધૈર્નરકાદિકમ્ ।
વિદ્યયા બ્રહ્મસાયુજ્યં તદ્ધીનઃ ક્ષુદ્રતાં ગતઃ ॥ ૭૨॥
એક એવ પરો જીવઃ સ્વકલ્પિતજગત્ત્રયઃ ।

બન્ધમુક્તાદિભેદશ્ચ સ્વપ્નવદ્ઘટનામિયાત્ ॥ ૭૩॥
અથવા બહવો જીવાઃ સંસારાજ્ઞાનભાગિનઃ ।
અનાદિત્વાદવિદ્યાયા અન્યોન્યાશ્રયતા નહિ ॥ ૭૪॥
વ્યષ્ટિદેહાદિદં યુક્તં દ્વયમિત્યપરં મતમ્ ।
સમષ્ટિદૃષ્ટ્યા ત્વ્ એકત્વં વ્યષ્ટિદૃષ્ટ્યા ત્વનેકતા ॥ ૭૫॥
સાક્ષી સદ્વારનિર્દ્વારસમ્બન્ધાનાં જડાત્મનામ્ ।
વિજ્ઞાનાજ્ઞાનરૂપેણ સદા સર્વજ્ઞતાં ગતઃ ॥ ૭૬॥
માયામાત્રઃ સુષુપ્ત્યાદૌ સ્વચિતાજ્ઞાનકઞ્ચુકઃ ।
જન્માન્તરાનુભૂતાનામપિ સંસ્મરણક્ષમઃ ॥ ૭૭॥
તત્પ્રાપકવશાદત્ર તારતમ્યવિશેષભાક્ ।
અવસ્થાપઞ્ચકાતીતઃ પ્રમાતા બ્રહ્મવિન્મતઃ ॥ ૭૮॥
પ્રસાધનમિત્યેવ માનસામાન્યલક્ષણમ્ ।
તત્પરિચ્છેદભેદેન તદેવં દ્વિવિધં મતમ્ ॥ ૭૯॥
નિવર્તકમવિદ્યાયા ઇતિ વા માનલક્ષણમ્ ।
સશેષાશેષભેદેન તદેવં દ્વિવિધં મતમ્ ।
તત્ ત્વમસ્યાદિ વાક્યોત્થમશેષાજ્ઞાનબાધકમ્ ॥ ૮૦॥
પ્રત્યક્ષમનુમાનાખ્યં ઉપમાનં તથાગમઃ ।
અર્થાપત્તિરભાવશ્ચ પ્રમાણાનિ ષડેવ હિ ॥ ૮૧॥
વ્યાવહારિકનામાનિ ભવન્ત્યેતાનિ નાત્મનિ ।
સ્વસંવેદ્યોઽપ્રમેયોઽપિ લક્ષ્યતે વાઙ્મનોઽતિગઃ ॥ ૮૨॥
હિરણ્યગર્ભપક્ષસ્તુ વેદાન્તાન્ નાતિભિદ્યતે ।
આનન્દઃ પુરુષોઽજ્ઞાનં પ્રકૃતિસ્તન્મતે  મતા ॥ ૮૩॥
જ્ઞાનં દ્વિધા સ્થિતં પ્રત્યક્ પરાગ્ ઇતિ હિ ભેદતઃ ।
આનન્દાભિમુખં પ્રત્યગ્ બાહ્યાર્થાભિમુખં પરાક્ ॥ ૮૪॥
આત્માજ્ઞાનવિવર્તઃ સ્યાદ્ભૂતતન્માત્રપઞ્ચકમ્ ।
તન્માત્રપઞ્ચકાજ્ જાતમન્તઃકરણપઞ્ચકમ્ ॥ ૮૫॥
મનોબુદ્ધિરહઙ્કારશ્ચિત્તં જ્ઞાતૃત્વમિત્યપિ ।
પાર્થિવઃ   સ્યાદહઙ્કારો જ્ઞાતૃત્વમવકાશજમ્ ॥ ૮૬॥

કરણદ્વયં એતત્ તુ કર્તૃત્વેનાવભાસતે ।
બુદ્ધિઃ સ્યાત્ તૈજસી ચિત્તમાપ્યં સ્યાદ્વાયુજં મનઃ ॥ ૮૭॥
ભૂમ્યાદ્યેકૈકભૂતસ્ય વિજ્ઞેયં ગુણપઞ્ચકમ્ ।
અહઙ્કારો ભુવઃ પ્રાણો ઘ્રાણં ગન્ધશ્ચ પાયુના ॥ ૮૮॥
ચિત્તાપાનૌ તથા જિહ્વા રસોપસ્થાવપાં ગુણાઃ ।
બુદ્ધ્યુદાનૌ તથા ચક્ષૂરૂપપાદાસ્તુ તૈજસાઃ ॥ ૮૯॥
મનો વાયોર્વ્યાનચર્મસ્પર્શાઃ પાણિર્ગુણાસ્તથા ।
જ્ઞાતૃત્વં ચ સમાનશ્ચ શ્રોત્રં શબ્દશ્ચ વાક્ ખજાઃ ॥ ૯૦॥
એકૈકસૂક્ષ્મભૂતેભ્યઃ પઞ્ચ પઞ્ચાપરે ગુણાઃ ।
અસ્થિ ચર્મ તથા માંસં નાડી રોમાણિ ભૂગુણાઃ ॥ ૯૧॥
મૂત્રં શ્લેષ્મા તથા રક્તં શુક્રં મજ્જા ત્વપાં ગુણાઃ ।
નિદ્રા તૃષ્ણા ક્ષુધા જ્ઞેયા મૈથુનાલસ્યમગ્નિજા ॥ ૯૨॥
પ્રચાલસ્તરણારોહૈર્વાયોરુત્થાનરોધને ।
કામક્રોધૌ લોભભયે મોહો વ્યોમગુણાસ્તથા ॥ ૯૩॥
ઉક્તોઽવધૂતમાર્ગશ્ચ કૃષ્ણેનૈવોદ્ધવં પ્રતિ ।
શ્રીભાગવતસંજ્ઞે તુ પુરાણે દૃશ્યતે હિ સઃ ॥ ૯૪॥
સર્વદર્શનસિદ્ધાન્તાન્ વેદાન્તાસ્તાન્ ઇમાન્ ક્રમાત્ ।
શ્રુત્વાર્થવિત્ સુસંક્ષિપ્તાન્ તત્ત્વતઃ પણ્ડિતો ભુવિ ॥ ૯૫॥
ઇતિ શ્રીમચ્છઙ્કરાચાર્યવિરચિતે સર્વદર્શનસિદ્ધાન્તસઙ્ગ્રહે
વેદાન્તપક્ષો નામ દ્વાદશપ્રકરણમ્ ।
ઇતિ સર્વદર્શનસિદ્ધાન્તસઙ્ગ્રહઃ  સમ્પૂર્ણઃ ।

